
laghutattvasudhA Commentary on shrIdakShiNAmUrti stotram

ಲಘುತತ್ತ್ವಸುಧಾ ಶ್ರೀದಕ್ಷಿಣಾಮೂರ್ತಿಸ್ತೋತ್ರವ್ಯಾಖ್ಯಾ

ಶ್ರೀ ಶಂಕರಭಗವತ್ಪಾದಾಚಾರ್ಯಪ್ರಣೀತಂ
ಶ್ರೀ ದಕ್ಷಿಣಾಮೂರ್ತಿಸ್ತೋತ್ರಂ
ಶ್ರೀ ಸ್ವಯಂಪ್ರಕಾಶಯತಿ ವಿರಚಿತ ಲಘುತತ್ತ್ವಸುಧಾಖ್ಯವ್ಯಾಖ್ಯಾಸಮೇತಂ
ಶ್ರೀ ದಕ್ಷಿಣಾಮೂರ್ತಿಸ್ತೋತ್ರಂ
ಮೌನವ್ಯಾಖ್ಯಾಪ್ರಕಟಿತಪರಬ್ರಹ್ಮತತ್ತ್ವಂ ಯುವಾನಂ
ವರ್ಷಿಷ್ಠಾಂತೇವಸದೃಷಿಗಣೈರಾವೃತಂ ಬ್ರಹ್ಮನಿಷ್ಠೈಃ .
ಆಚಾರ್ಯೇಂದ್ರಂ ಕರಕಲಿತಚಿನ್ಮುದ್ರಮಾನಮಾನಂದಮೂರ್ತಿಂ
ಸ್ವಾತ್ಮಾರಾಮಂ ಮುದಿತವದನಂ ದಕ್ಷಿಣಾಮೂರ್ತಿಮೀಡೇ ..

ಲಘುತತ್ತ್ವಸುಧಾ
ಕೈವಲ್ಯಾನಂದಯೋಗೀಂದ್ರ ಶುದ್ಧಾನಂದಯತೀಶ್ವರೌ .

ನತ್ವಾರಭೇ ಲಘುವ್ಯಾಖ್ಯಾಂ ದಕ್ಷಿಣಾಶಾಮುಖಸ್ತುತೇಃ ..
ಅವತಾರಿಕಾ
ಇಹ ಖಲು ಸರ್ವಜ್ಞೋ ಭಗವಾನ್ ಭಾಷ್ಯಕಾರೋ
ಲೋಕಾನುಗ್ರಹೈಕಪ್ರಯೋಜನಕೃತಶರೀರಪರಿಗ್ರಹಃ ಸಕಲವೇದಾಂತದುಗ್ಧಾಬ್ಧೇಃ
ನ್ಯಾಯಮಂದರೇಣ ವಿಚಾರನಿರ್ಮಥನಾದಾವಿರ್ಭೂತಾದ್ವೈತಾಮೃತಸ್ಯ
ವಿನ್ಯಾಸಕಲಶಭೂತಂ ಶ್ರೀದಕ್ಷಿಣಾಮೂರ್ತಿಸ್ತೋತ್ರಂ ಸಕಲಲೋಕಾನುಜಿಘೃಕ್ಷಯಾ
ಭೋಕ್ತೃಜೀವಭೋಗ್ಯಜಗತ್ ಭೋಗಪ್ರದಪರಮೇಶ್ವರಮೋಕ್ಷಪ್ರದ - ಗುರೂಣಾಂ
ಅತ್ಯಂತಾಭೇದಬೋಧಕಂ ಸಕೃತ್ಪಠನಶ್ರವಣಾರ್ಥಮನನಾದಿಮಾತ್ರೇಣ
ಪರಮಪುರುಷಾರ್ಥಪ್ರಾಪಕಮಾರಭಮಾಣಃ ತಸ್ಯ ವೇದಾಂತಸಾರಭೂತ
ನವನೀತಪಿಂಡಾತ್ಮಕತ್ವೇನ ತದೀಯವಿಷಯಾದಿಭಿರೇವ ತದ್ವತ್ತಾಸಿದ್ಧಿಮಭಿಪ್ರೇತ್ಯ
ಆದೌ ಪ್ರತೀಚಸ್ಸಕಲಜಗದಧಿಷ್ಠಾನತ್ವೇನ ಪರಮೇಶ್ವರತಾಂ ದರ್ಶಯನ್
ದಕ್ಷಿಣಾಶಾಮುಖಂ ಪರಮೇಶ್ವರಂ ಮನಸಾ ಪೂಜಯತಿ –ವಿಶ್ವಮಿತಿ .

ವಿಶ್ವಂ ದರ್ಪಣದೃಶ್ಯಮಾನನಗರೀತುಲ್ಯಂ ನಿಜಾಂತರ್ಗತಂ
ಪಶ್ಯನ್ನಾತ್ಮನಿ ಮಾಯಯಾ ಬಹಿರಿವೋದ್ಭೂತಂ ಯಥಾ ನಿದ್ರಯಾ .

ಯಃ ಸಾಕ್ಷಾತ್ಕುರುತೇ ಪ್ರಬೋಧಸಮಯೇ ಸ್ವಾತ್ಮಾನಮೇವಾದ್ವಯಂ
ತಸ್ಮೈ ಶ್ರೀಗುರುಮೂರ್ತಯೇ ನಮ ಇದಂ ಶ್ರೀದಕ್ಷಿಣಾಮೂರ್ತಯೇ .. 1..

ವಿಶ್ವಂ -ವಿವಿಧಪ್ರತ್ಯಯಗಮ್ಯಂ ವಿಯದಾದಿ ಸರ್ವಮಿದಂ ಜಗತ್,

ನಿಜಾಂತರ್ಗತಂ -ನಿಜಂ -ಸ್ವೀಯಂ,ಅಂತಃ -ಮಧ್ಯಂ, ಗತಂ -ಪ್ರಾಪ್ತಂ
ಪ್ರತ್ಯಕ್ಸ್ವರೂಪೇ ಸ್ಥಿತಮಿತಿಯಾವತ್ .

ನಿರ್ವಿಕಾರೇ ನೀರಂಧ್ರೇಽತಿಸ್ವಚ್ಛೇಽಸಂಗೇ ಸೂಕ್ಷ್ಮೇ ಪ್ರತೀಚಿ
ಜಗತಸ್ತದ್ವಿಪರೀತಸ್ಯ ಸ್ಥಿತೌ ತತ್ಸದೃಶಂ ದೃಷ್ಟಾಂತಮಾಹ
ದರ್ಪಣದೃಶ್ಯಮಾನನಗರೀತುಲ್ಯಮಿತಿ ;ದರ್ಪಣೇ -ಆದರ್ಶೇ,ನೀರಂಧ್ರೇ ಅಸಂಗೇ
ಸ್ವಚ್ಛೇ ಸೂಕ್ಷ್ಮೇ ನಿರ್ವಿಕಾರೇಪ್ರತಿಬಿಂಬಿತಾ ಸತೀ,ದೃಶ್ಯಮಾನಾ -ಅವಲೋಕ್ಯಮಾನಾ
ಯಾ,ನಗರೀ ಪುರೀ,ಚತುರ್ದಶ ಸನ್ನಿವೇಶಾ ಸಪ್ತವಾಪೀಯುಕ್ತಾ ನಾನೋಪವನಾ
ದಕ್ಷಿಣೋತ್ತರತೋಽತಿಮನೋಹರಮಾರ್ಗದ್ವಯವಿರಾಜಿತಾಅನೇಕಕ್ರೀಡಾಶಿಖರಿಯುತಾ
ನಾನಾವಿಧಜನಸಂಕುಲಾ ಕ್ವಚಿತ್ ಕಷ್ಟಮಾರ್ಗಪ್ರದೇಶಯುತಾ ಚ, ತತ್ತುಲ್ಯಂ -

ತತ್ಸಮಾನಂ .

ತದುಕ್ತಂ ಭಾರತೀತೀರ್ಥೈಃ –
“ನಿಶ್ಛಿದ್ರದರ್ಪಣೇ ಭಾತಿ ವಸ್ತುಗರ್ಭಂ ಬೃಹತ್ ವಿಯತ್ .

ಸಚ್ಚಿತ್ಸುಖೇ ತಥಾ ನಾನಾ ಜಗದ್ ಗರ್ಭಮಿದಂ ವಿಯತ್” ..

(ಪಂಚದಶೀ 13-101)

ವಾಸಿಷ್ಠೇಽಪಿ ಶಿಲೋಪಾಖ್ಯಾನೇ ಇದಮುಕ್ತಂ –

“ದ್ಯೌಃ ಕ್ಷಮಾ ವಾಯುರಾಕಾಶಃ ಪರ್ವತಾಸ್ಸರಿತೋ ದಿಶಃ .
ಸಂತಿ ತಸ್ಯಾಂ ಶಿಲಾ ಸಾಚ ಸುಷಿರಾ ನ ಮನಾಗಪಿ ..

ಅಪ್ಯತ್ಯಂತಘನಾಂಗಾಯಾಸ್ಸುನೀರಂಧ್ರಾಕೃತೇರಪಿ .

ವಿದ್ಯತೇಂತರ್ಜಗದ್ವೃಂದಂ ವ್ಯೋಮ್ನೀವ ವಿತತೋಽನಿಲಃ” ..ಇತಿ .

(ನಿರ್ವಾಣಪ್ರಕರಣೇ 46 ತಮೇ ಅಧ್ಯಾಯೇ)
ನನು ಪ್ರತೀಚೋಽನ್ತರೇ ಯದಿ ಸದಾ ವಿಶ್ವಂ ತಿಷ್ಠತಿ, ತರ್ಹಿ
ರಾಗಾದಿವದಂತರೇವಾನುಭೂಯೇತೇತ್ಯಾಶಂಕ್ಯಾಹ –ಆತ್ಮನೀತ್ಯಾದಿನಾ .

ಆತ್ಮನಿ ಸ್ವಪ್ರಕಾಶೇ ಪ್ರತೀಚಿ ವಿಷಯೇ ಆಶ್ರಯೇ ಚ, ಮಾಯಾ - ಅವಿದ್ಯಾ,
ಸೂರ್ಯೇ
ಪ್ರೇಚಕಾದೀನಾಮಂಧಕಾರಪ್ರತೀತಿವನ್ಮಾಮಹಂನಜಾನಾಮೀತಿಭ್ರಮಾನುಭವಸಿದ್ಧಾ,
ತಯಾ ಮಾಯಯಾ, ಬಹಿಃ - ಸ್ವಸ್ಮಾದ್ ಬಾಹ್ಯದೇಶೇ ಉದ್ಭೂತಮಿವ ಪಶ್ಯನ್ -

ಅವಲೋಕಯನ್
ಯಃ ಇತ್ಯುತ್ತರತ್ರಸಂಬಂಧಃ .
“ಆಶ್ರಯತ್ವವಿಷಯತ್ವಭಾಗಿನೀ ನಿರ್ವಿಭಾಗಚಿತಿರೇವ ಕೇವಲಾ” –

(ಸಂಕ್ಷೇಪಶಾರೀರಕಂ)
ಅಂತರ್ವಿದ್ಯಮಾನಸ್ಯ ಜಗತೋ ಬಾಹ್ಯತ್ವೇನಾನುಭವೇ ದೃಷ್ಟಾಂತಮಾಹ –

ಯಥಾ ನಿದ್ರಯೇತಿ –ಯಥಾ ನಿದ್ರಯಾ ಸ್ವಾಪ್ನಂ ಜಗತ್ ಸಾಕ್ಷಿಣಿ
ಸ್ವಸ್ಮಿನ್ನಧ್ಯಸ್ತತಯಾ ಸ್ಥಿತಮಪಿ ಸ್ವಸ್ಮಾದ್ ಬಹಿರವಸ್ಥಿತಮಿವಾನುಭವತಿ
ತದ್ವದೇವೇಮೇ ಜಾಗ್ರತ್ಪ್ರಪಂಚಮಪಿ ಸ್ವಸ್ಮಿನ್ ಪ್ರತ್ಯಕ್ಚೈತನ್ಯೇ ಅಧ್ಯಸ್ತತಯಾ
ಸ್ಥಿತಮೇವ ಸ್ವಾಧ್ಯಸ್ತದೇಹಾದಿ ತಾದಾತ್ಮ್ಯಾಧ್ಯಾಸವಶಾತ್ ಸ್ವಸ್ಮಾದ್
ಬಹಿರಿವ ಪಶ್ಯತಿ .ಅನ್ಯಥಾ ಜಡಸ್ಯ ಜಗತಃ ಪ್ರತ್ಯಕ್ಚೈತನ್ಯೇನ ಸಹ
ಸಂಯೋಗಾದ್ಯನ್ಯತಮಸಂಬಂಧಾಸಂಭವೇನ ಪ್ರತೀಚಸ್ಸಕಾಶಾತ್ ಜಗದ್ಭಾನಂ
ನ ಸ್ಯಾತ್ . ತಥಾ ಚ ತತ್ರಾಧ್ಯಸ್ತಮೇವ ತತ್ .

ತಥಾ ಚ ಪ್ರತ್ಯಗಾತ್ಮಾನಂ ಪ್ರಕೃತ್ಯ ಶ್ರುತಿರ್ಭವತಿ
(1) “ಪುರತ್ರಯೇ ಕ್ರೀಡತಿಯಶ್ಚ ಜೀವಸ್ತತಸ್ತು ಜಾತಂ ಸಕಲಂ ವಿಚಿತ್ರಂ .

ಆಧಾರಮಾನಂದಮಖಂಡಬೋಧಂಯಸ್ಮಿನ್ ಲಯಂಯಾತಿ ಪುರತ್ರಯಂ ಚ ..

(2)ಏತಸ್ಮಾಜ್ಜಾಯತೇ ಪ್ರಾಣೋ ಮನಃ ಸರ್ವೇಂದ್ರಿಯಾಣಿ ಚ .

ಖಂ ವಾಯುರ್ಜ್ಯೋತಿರಾಪಃ ಪೃಥಿವೀ ವಿಶ್ವಸ್ಯ ಧಾರಿಣೀ ..

(3)ಮಯ್ಯೇವ ಸಕಲಂ ಜಾತಂ ಮಯಿ ಸರ್ವಂ ಪ್ರತಿಷ್ಠಿತಂ .

ಮಯಿಸರ್ವಂ ಲಯಂಯಾತಿ ತದ್ ಬ್ರಹ್ಮಾದ್ವಯಮಸ್ಮ್ಯಹಂ” ..ಇತಿ .

(ಕೈವಲ್ಯೋಪನಿಷತ್ 1:14, 15, 19)

(4) “ಯಥಾ ಸ್ವಪ್ನ ಪ್ರಪಂಚೋಽಯಂ ಮಯಿಮಾಯಾವಿಜೃಂಭಿತಃ .
ಏವಂ ಜಾಗ್ರತ್ಪ್ರಪಂಚಶ್ಚ ಮಯಿಮಾಯಾವಿಜೃಂಭಿತಃ” ..

ಇತಿ ಪುರಾಣವಚನಂ ಚ . ತತಃ ಪ್ರತೀಚ್ಯೇವ
ಜಾಗ್ರತ್ಪ್ರಪಂಚೋಽಧ್ಯಸ್ತೋನುಭೂಯತೇ ಭ್ರಾಂತ್ಯಾ ಬಹಿರಿವೇತಿ ಭಾವಃ ..
ನನು ಸ್ವಾತ್ಮನಿ ಪ್ರಪಂಚಃ ಅಧ್ಯಸ್ತಶ್ಚೇದ್ ಬಾಧ್ಯೇತ,ನ
ಚ ಕದಾಚಿದ್ ಬಾಧೋಽನುಭೂಯತೇ ;ಅತೋ ನಾತ್ಮನ್ಯಧ್ಯಸ್ತಃ,
ಕಿಂತು ಬಹಿಃ ಪರಮಾರ್ಥತ ಏವ ಸ ವಿದ್ಯತೇ ಇತ್ಯಾಶಂಕ್ಯ,ಯಥಾ
ಸ್ವಪ್ನಪ್ರಪಂಚೋಽಧ್ಯಸ್ತೋಽಪಿ ತದಾ ಸತ್ಯ ಇವ ಭಾತಿ ಪ್ರಬೋಧಸಮಯೇ
ಬಾಧ್ಯತೇ, ತಥೈವಾಯಮಪಿ ಜಾಗ್ರತ್ಪ್ರಪಂಚಃ ತತ್ತ್ವಜ್ಞಾನಾತ್ ಪೂರ್ವಂ
ಸತ್ಯತ್ವೇನಭಾತೋಽಪ್ಯಾಚಾರ್ಯೇಣಪರಮದಯಾಲುನಾ ಸಾಕ್ಷಾತ್ಪರಮೇಶ್ವರಾವತಾರರೂಪೇಣ
ಉಪದಿಷ್ಟತತ್ತ್ವಮಸ್ಯಾದಿಮಹಾವಾಕ್ಯಜನ್ಯಪ್ರತ್ಯಕ್ಬ್ರಹ್ಮೈಕ್ಯಸಾಕ್ಷಾತ್ಕಾರಸಮಯೇ
ಸಮೂಲಂ ಬಾಧಿತಃ ಸನ್ ಪ್ರತ್ಯಗಭಿನ್ನಾದ್ವಿತೀಯಬ್ರಹ್ಮಮಾತ್ರತಯಾ ಪರಿಶಿಷ್ಯತೇ
ಇತ್ಯಭಿಪ್ರೇತ್ಯಾಹ –ಯಸ್ಸಾಕ್ಷಾದಿತ್ಯಾದಿನಾ .

ಯಃ - ಅಧ್ಯಸ್ತಪ್ರಪಂಚಾಧಿಷ್ಠಾನಭೂತಃ ಪ್ರತ್ಯಗಾತ್ಮಾ,ಪ್ರಬೋಧಸಮಯೇ -

ಗುರೂಪದಿಷ್ಟಮಹಾವಾಕ್ಯಾತ್ ಜ್ಞಾನೋತ್ಪತ್ತಿಕಾಲೇ,ಅದ್ವಯಂ -ಸರ್ವಪ್ರಪಂಚಸ್ಯ
ಸಮೂಲಸ್ಯ ಬಾಧಿತತ್ವೇನ ವಿಯದಾದಿದ್ವಯರಹಿತಂ,ಸ್ವಾತ್ಮಾನಮೇವ -

ವಿಯದಾದ್ಯಧಿಷ್ಠಾನಭೂತಬ್ರಹ್ಮಾಭಿನ್ನಸಚ್ಚಿದಾನಂದಾತ್ಮಕಂ
ಪ್ರತ್ಯಂಚಮೇವ,ಸಾಕ್ಷಾತ್ಕುರುತೇ -ಸಚ್ಚಿದಾನಂದಾತ್ಮಕಂ
ಬ್ರಹ್ಮಾಹಮಸ್ಮೀತ್ಯಪ್ರತಿಬಂಧೇನಾವ್ಯವಧಾನಮನುಭವತಿ . “ಯತ್ರ ತ್ವಸ್ಯ
ಸರ್ವಮಾತ್ಮೈವಾಭೂತ್ ತತ್ಕೇನ ಕಂ ಪಶ್ಯೇತ್” ಇತ್ಯಾದಿಶ್ರುತೇಃ . ತಸ್ಮೈ -

ಉಕ್ತರೂಪಾಯ,ಶ್ರೀಗುರುಮೂರ್ತಯೇ -ಶ್ರೀಗುರುಃ ಸಾಕ್ಷಾತ್ಕೃತಬ್ರಹ್ಮತತ್ತ್ವತಯಾ
ವಿವಿಧಪರಿಚ್ಛೇದಶೂನ್ಯೋ ಜ್ಞಾನೋಪದೇಷ್ಟಾ ಪುರುಷಃ, ತನ್ಮೂರ್ತಯೇ -

ತದ್ರೂಪೇಣಾವಸ್ಥಿತಾಯ,ಶ್ರೀದಕ್ಷಿಣಾಮೂರ್ತಯೇ -ದಕ್ಷಿಣಾ -ದಕ್ಷಿಣದಿಗಭಿಮುಖಾ,
ಮೂರ್ತಿಃ -ವಿಗ್ರಹಃ,ಯಸ್ಯ ತಸ್ಮೈ .

“ಪರಮಾದ್ವೈತವಿಜ್ಞಾನಂ ಕೃಪಯಾ ವೈ ದದಾತಿಯಃ .
ಸೋಯಂ ಗುರುರ್ಗುರುಸ್ಸಾಕ್ಷಾತ್ ಶಿವ ಏವ ನ ಸಂಶಯಃ” ..

ಇತ್ಯಾದಿವಚನಶತೇಭ್ಯೋ ಜ್ಞಾನೋಪದೇಷ್ಟಾ ಗುರುಸ್ಸಾಕ್ಷಾತ್ಪರಮೇಶ್ವರ ಏವ .

ಅಥವಾ - ಶ್ರೀಮತೀ -ಸಚ್ಚಿದಾನಂದಾತ್ಮಿಕಾ, ಗುರ್ವೀ -ಅತಿಮಹತ್ತರಾ,
ಮೂರ್ತಿಃ -ಸ್ವರೂಪಂಯಸ್ಯ ಸಃ, ತಥಾ, ತಸ್ಮೈ ಶ್ರೀಗುರುಮೂರ್ತಯೇ ..

ಶ್ರಿಯಾ -ಅನಾದ್ಯಚಿಂತ್ಯಮಾಯಾಶಕ್ತ್ಯಾ,ದಕ್ಷಿಣಃ -
ಸೃಷ್ಟಿಸ್ಥಿತ್ಯಂತವಿರಚನಾನಿಪುಣಶ್ಚಾಸೌ ಪರಮಾರ್ಥತೋಽಮೂರ್ತಿಶ್ಚ –
ಆಕಾರವಿಶೇಷರಹಿತಃ, “ಅಸ್ಥೂಲಮನಣು”ಇತ್ಯಾದಿಶ್ರುತೇಃ .ಸಃ -ದಕ್ಷಿಣಾಮೂರ್ತಿಃ,
ತಸ್ಮೈ “ಇದಂ ನಮಃ” ಪ್ರಹ್ವೀಭಾವಃ,ಅಸ್ತ್ವಿತಿಶೇಷಃ .ಪ್ರಹ್ವೀಭಾವಶ್ಚ,
ಸ್ವಾತ್ಮನಃ ಪರಮೇಶ್ವರೇ ಏಕತ್ವೇನ ಸಮರ್ಪಣಂ .

ಅತ್ರ ಚಪೂರ್ವಾರ್ಧೇನ ತ್ವಂಪದಾರ್ಥಉಕ್ತಃ,ಉತ್ತರಾರ್ಧೇ “ಶ್ರೀ ಗುರುಮೂರ್ತಯೇ
ಶ್ರೀ ದಕ್ಷಿಣಾಮೂರ್ತಯೇ” ಇತಿ ಪದದ್ವಯೇನ ಮೂರ್ತಿದ್ವಯಯುಕ್ತಸ್ತತ್ಪದಾರ್ಥ
ಉಕ್ತಃ . “ಸ್ವಾತ್ಮಾನಮದ್ವಯಂ” ಇತಿ ಪದದ್ವಯಸಾಮಾನಾಧಿಕರಣ್ಯೇನ
ಯತ್ತಚ್ಛಬ್ದಾಭ್ಯಾಂ ಚ ಪ್ರತ್ಯಕ್ ಬ್ರಹ್ಮೈಕ್ಯಲಕ್ಷಣೋ ವಾಕ್ಯಾರ್ಥ ಉಕ್ತಃ .
ಸಕಲವೇದಾಂತಪ್ರಸಿದ್ಧೋಽಯಮೇವಾರ್ಥಃ ಉತ್ತರಶ್ಲೋಕೈಃ ಪ್ರಪಂಚ್ಯತೇ ..

ದರ್ಪಣದೃಶ್ಯಮಾನನಗರೀತುಲ್ಯಂ, ನಿಜಾಂತರ್ಗತಂ, ವಿಶ್ವಂ ಯಥಾ ನಿದ್ರಯಾ,
ತಥಾ
ಆತ್ಮನಿ ಮಾಯಯಾ ಬಹಿರುದ್ಭೂತಮಿವ ಪಶ್ಯನ್, ಯಃ ಪ್ರಬೋಧಸಮಯೇ
ಅದ್ವಯಂ
ಸ್ವಾತ್ಮಾನಮೇವ ಸಾಕ್ಷಾತ್ಕುರುತೇ ತಸ್ಮೈ ಶ್ರೀಗುರುಮೂರ್ತಯೇ ಇದಂ ನಮಃ
ಇತ್ಯನ್ವಯಃ .
ಏವಮೇವಾಸ್ಯಾರ್ಥೋ ವಾರ್ತಿಕಕಾರೇಣ ಸಂಗೃಹ್ಯೋಕ್ತಃ –
“ಈಶ್ವರೋ ಗುರುರಾತ್ಮೇತಿ ಮೂರ್ತಿಭೇದಾದ್ವಿಭಾಗಿನೇ .

ವ್ಯೋಮವದ್ ವ್ಯಾಪ್ತದೇಹಾಯ ದಕ್ಷಿಣಾಮೂರ್ತಯೇ ನಮಃ” ..ಇತಿ .. 1.

ನನ್ವಾತ್ಮನಿ ಪ್ರಪಂಚಸ್ಯಾವಸ್ಥಾನಂ ನೋಪಪದ್ಯತೇ, ತದಕಾರಣತ್ವಾತ್ . ತಥಾಹಿ
ಕಿಮಾತ್ಮಾ ಜಗದಾರಂಭಕಃ ?ಉತ ತದಾಕಾರಪರಿಣಾಮೀ ?ನಾದ್ಯಃ;–ಏಕಸ್ಯ
ವಿಭೋಶ್ಚಿದ್ರೂಪಸ್ಯ ಜಡಪ್ರಪಂಚಾರಂಭಕತ್ವಾಸಂಭವಾತ್ . ತತೋ
ನಿತ್ಯಾಶ್ಚತುರ್ವಿಧಾಃ ಪರಮಾಣವೋ ಜಗದಾರಂಭಕಾ ಇತಿ .

ಯದ್ವಾ ಪ್ರಧಾನಮೇವ ಜಡಂ ತ್ರಿಗುಣಾತ್ಮಕಂ ಜಗದಾಕಾರಪರಿಣಾಮಿ,ತತ್ರೈವೇದಂ
ಜಗತ್ ಪರಮಾರ್ಥತೋಽಸ್ತಿ ನ ತು ಚಿದಾತ್ಮನಿ ಇತಿ ನೈಯ್ಯಾಯಿಕಾನಾಂ
ಸಾಂಖ್ಯಾನಾಂ
ವಾ ಮತಮಾಶಂಕ್ಯ –ನ ತಾವತ್ಪರಮಾಣ್ವಾರಂಭವಾದ ಉಪಪದ್ಯತೇ .

1. ನಿರವಯವಾನಾಂ ತೇಷಾಂ ಸರ್ವಾತ್ಮನಾ ಸಂಯೋಗೇ ಪ್ರತಿಮಾನುಪಪತ್ತೇಃ,

2. ಭಿನ್ನಯೋರ್ಗವಾಶ್ವವತ್ ಕಾರ್ಯಕಾರಣಭಾವಾಯೋಗಾತ್,

3. ಪೂರ್ವಮಸತಶ್ಚ ಕಾರ್ಯಸ್ಯ ಶಶವಿಷಾಣವದುತ್ಪತ್ತ್ಯನುಪಪತ್ತೇಃ,

4. ಅತ್ಯಂತಭಿನ್ನಕಾರ್ಯಾರಂಭೇ ಕಾರ್ಯೇ ಗುರುತ್ವಾದಿತದ್ವೈಗುಣ್ಯಾಪತ್ತೇಃ,

5. ಪರಮಾಣುಸದ್ಭಾವೇ ಚ ಪ್ರಮಾಣಾಭಾವಾತ್,

6. ಕಾರ್ಯದ್ರವ್ಯಸ್ಯ ಸ್ವನ್ಯೂನಪರಿಮಾಣಾರಬ್ಧತ್ವನಿಯಮಸ್ಯ
ಸ್ಥೂಲತೂಲಪಿಂಡಾರಬ್ಧತಂತ್ವಾದಾವದರ್ಶನಾಚ್ಚ ..
ನಾಪಿ ಪ್ರಧಾನಪರಿಣಾಮವಾದಃ; ತಸ್ಯ ಚೇತನಾನಧಿಷ್ಠಿತಸ್ಯ ಕಾರ್ಯೋತ್ಪಾದೇ
ಸ್ವತೋಽಸಾಮರ್ಥ್ಯಾತ್,ಲೋಕೇ ರಥಾದೇಶ್ಚೇತನಾಧಿಷ್ಠಿತಸ್ಯೈವ
ಪ್ರವೃತ್ತಿದರ್ಶನಾತ್ .

ತತ್ಸದ್ಭಾವೇಽಪಿ ಪ್ರಮಾಣಾಭಾವಾತ್, “ಅಜಾಂ” ಇತ್ಯಾದಿಶ್ರುತೇಶ್ಚ
ತೇಜೋವನ್ನಾದಿಪ್ರಕೃತ್ಯವ್ಯಾಕೃತಪರತ್ವಾಚ್ಚ .
’ಅಜಾಮೇಕಾಂ ಲೋಹಿತಶುಕ್ಲಕೃಷ್ಣಾಂ ಬಹ್ವೀಂ ಪ್ರಜಾಂ ಜನಯಂತೀ ಸರೂಪಾಂ’ .
ಕಿಂತು ಶ್ರುತಿಷು “ಸತ್ಯಂ ಜ್ಞಾನಮನಂತಂ ಬ್ರಹ್ಮ”
“ತಸ್ಮಾದ್ವಾ ಏತಸ್ಮಾದಾತ್ಮನ ಆಕಾಶಸ್ಸಂಭೂತಃ” “
ಸದೇವ ಸೋಮ್ಯೇದಮಗ್ರ ಆಸೀತ್” “ತದೈಕ್ಷತ ಬಹುಸ್ಯಾಂ
ಪ್ರಜಾಯೇಯೇತಿ” “ಯತೋ ವಾ ಇಮಾನಿ ಭೂತಾನಿ ಜಾಯಂತೇ”
“ಯಸ್ಸರ್ವಜ್ಞಸ್ಸರ್ವವಿದ್ಯಸ್ಯ ಜ್ಞಾನಮಯಂ ತಪಃ .
ತಸ್ಮಾದೇತತ್ ಬ್ರಹ್ಮ ನಾಮ ರೂಪಮನ್ನಂ ಚ ಜಾಯತೇ” ..

ಇತ್ಯಾದಿಷು ಸಹಸ್ರಶಃ ಪರಮಾತ್ಮನ ಏವ ಚೇತನಾಜ್ಜಗದುತ್ಪತ್ತಿಶ್ರವಣಾತ್ .

ವಿಲಕ್ಷಣಯೋರಪಿಕಾರ್ಯಕಾರಣಭಾವಸ್ಯ ಗೋಮಯವೃಶ್ಚಿಕಾ ಪುರುಷಕೇಶರೋಮಾದೌ
ದರ್ಶನಾತ್,ಆರಂಭಪರಿಣಾಮವ್ಯತಿರೇಕೇಣ ತತ್ತ್ವತೋಽನ್ಯಥಾಭಾವ
ಲಕ್ಷಣವಿವರ್ತರೂಪಪ್ರಕಾರಸ್ಯಾಪಿ ಕಾರ್ಯೋತ್ಪಾದೇ ಸ್ವಪ್ನಪ್ರಪಂಚಶುಕ್ತಿರಜತಾದೌ

ದರ್ಶನಾತ್,ಅತ್ರ ವಿವರ್ತವಾದಸ್ಯ ವಿವಕ್ಷಿತತ್ವಾತ್ .

“ಸರ್ವಂ ತಂ ಪರಾದಾದ್ಯೋಽನ್ಯತ್ರಾತ್ಮನಸ್ಸರ್ವಂ ವೇದ” ಇತ್ಯಾದಿಶ್ರುತೌ
ಆತ್ಮನೋಽನ್ಯತ್ರ ಜಗದ್ವೇದನಸ್ಯ ನಿಂದಿತತ್ವಾಚ್ಚ; “ಘಟೋಽಸ್ತಿ ಪಟೋಽಸ್ತಿ”
“ಘಟಃ ಸ್ಫುರತಿ ಪಟಃ ಸ್ಫುರತಿ” ಇತಿ ಸತ್ತಾಸ್ಫುರಣಾನುವಿದ್ಧತಯಾ
ಅನುಭೂಯಮಾನಸ್ಯ ಜಗತೋ ಮೃದನುವಿದ್ಧಘಟಸ್ಯ ಮೃತ್ಕಾರ್ಯತ್ವವತ್
ಸತ್ತಾಸ್ಫುರಣಾತ್ಮಕಾತ್ಮಕಾರ್ಯತ್ವಸ್ಯೈವಯುಕ್ತತ್ವಾಚ್ಚಾತ್ಮೈವ ಜಗದುತ್ಪತ್ತ್ಯಾದಿ
ಕಾರಣಮಿತ್ಯಭಿಪ್ರೇತ್ಯಾಹ –ಬೀಜಸ್ಯಾಂತರಿವೇತಿ .

ಬೀಜಸ್ಯಾಂತರಿವಾಂಕುರೋ ಜಗದಿದಂ ಪ್ರಾಙ್ನಿರ್ವಿಕಲ್ಪಂ ಪುನಃ
ಮಾಯಾಕಲ್ಪಿತದೇಶಕಾಲಕಲನಾವೈಚಿತ್ರ್ಯಚಿತ್ರೀಕೃತಂ .

ಮಾಯಾವೀವ ವಿಜೃಂಭಯತ್ಯಪಿ ಮಹಾಯೋಗೀವಯಃ ಸ್ವೇಚ್ಛಯಾ
ತಸ್ಮೈ ಶ್ರೀಗುರುಮೂರ್ತಯೇ ನಮ ಇದಂ ಶ್ರೀದಕ್ಷಿಣಾಮೂರ್ತಯೇ .. 2..

ಇದಂ - ಅನುಭೂಯಮಾನಂ ಸರ್ವಂ ಜಗತ್, ಪ್ರಾಕ್ - ಉತ್ಪತ್ತೇಃ ಪೂರ್ವಂ,
ನಿರ್ವಿಕಲ್ಪಂ -

ಭೋಕ್ತೃಭೋಗ್ಯಾದಿವಿಕಲ್ಪರಹಿತಂ ಆತ್ಮಮಾತ್ರಮೇವಾಸೀತ್ . “ಆತ್ಮಾ ವಾ
ಇದಮೇಕ ಏವಾಗ್ರ
ಆಸೀತ್” “ಸದೇವ ಸೋಮ್ಯೇದಮಗ್ರ ಆಸೀತ್” ಇತ್ಯಾದಿಶ್ರುತೇಃ . ತತ್ರ
ದೃಷ್ಟಾಂತಮಾಹ
ಬೀಜಸ್ಯೇತಿ .ಬೀಜಸ್ಯಾಂತಃ -ಮಧ್ಯೇ,ಅಂಕುರ ಇವ .ಉಪಲಕ್ಷಣಮೇತತ್ -

ಪಲ್ಲವಪತ್ರಪುಷ್ಪಫಲಶಾಖಾವಿಟಪಾತ್ಮಕ ವೃಕ್ಷೋ ಯಥಾ ಉತ್ಪತ್ತೇಃ
ಪೂರ್ವಂ ನಿರ್ವಿಕಲ್ಪಂ ಬೀಜಮಾತ್ರಮಾಸೀತ್ ತದ್ವತ್ .ಪುನಃ -ಪಶ್ಚಾತ್
ಸೃಷ್ಟಿಸಮಯೇ,ಮಾಯಾಕಲ್ಪಿತದೇಶಕಾಲಕಲನಾವೈಚಿತ್ರ್ಯಚಿತ್ರೀಕೃತಂ -ಮಾಯಯಾ
ಈಶ್ವರಾಧಿಷ್ಠಿತಯಾ, ಕಲ್ಪಿತೌ ಯೌ ದೇಶಕಾಲೌ, ತಯೋಶ್ಚಕಲನಾ ಸಂಬಂಧಃ,
ತದ್ವೈಚಿತ್ರ್ಯೇಣ ಚಿತ್ರೀಕೃತಂ -ನಾನಾವಿಧಭೇದಭಿನ್ನಯಾ ವಿಭಕ್ತಂ, “ತಂ
ನಾಮರೂಪಾಭ್ಯಾಮೇವ ವ್ಯಾಕ್ರಿಯತ” ಇತಿ ಶ್ರುತೇಃ .
ನನು ಕಥಮೀಶ್ವರಸ್ಯ ಬಾಹ್ಯಸಾಧನರಹಿತಸ್ಯ ಜಗದುತ್ಪಾದಕತ್ವಂ ?ಲೋಕೇ
ಕುಲಾಲಾದೇರ್ಬಾಹ್ಯಸಾಧನವತ ಏವ ಕಾರ್ಯಕರತ್ವದರ್ಶನಾದಿತ್ಯಾಶಂಕ್ಯ,
ಈಶ್ವರಸ್ಯಾನಾದ್ಯನಿರ್ವಚನೀಯಮಾಯಾಶಕ್ತ್ಯುಪಹಿತಸ್ಯ
ಸ್ವೇಚ್ಛಾಮಾತ್ರೇಣೈವೈಂದ್ರಜಾಲಿಕವತ್,ದೇವರ್ಷಿಪಿತ್ರಾದಿಯೋಗಿವಚ್ಚೋಪಪದ್ಯತೇ
ಜಗದುತ್ಪಾದಕತ್ವಮಿತ್ಯಭಿಪ್ರೇತ್ಯಾಹ –ಮಾಯಾವೀವೇತ್ಯಾದಿನಾ .

ಯಃ -ಪರಮೇಶ್ವರಃ,ಮಾಯಾವೀವ -ಲೋಕಪ್ರಸಿದ್ಧೈಂದ್ರಜಾಲಿಕಮಾಯಾವಿವತ್,

ಮಹಾಯೋಗೀವ -ವಿಶ್ವಾಮಿತ್ರಾದಿಮಹಾಯೋಗಿವಚ್ಚ,ಸ್ವೇಚ್ಛಯಾ -ಸ್ವಸಂಕಲ್ಪಮಾತ್ರೇಣ,

6 sanskritdocuments.org



ಲಘುತತ್ತ್ವಸುಧಾ ಶ್ರೀದಕ್ಷಿಣಾಮೂರ್ತಿಸ್ತೋತ್ರವ್ಯಾಖ್ಯಾ

ವಿಜೃಂಭಯತಿ - ಇದಂ ಜಗದುತ್ಪಾದಯತಿ, “ಇಂದ್ರೋ ಮಾಯಾಭಿಃ ಪುರುರೂಪ
ಈಯತೇ”
“ತದಾತ್ಮಾನಂ ಸ್ವಯಮಕುರುತ” “ಸಚ್ಚತ್ಯಚ್ಚಾಭವತ್” ಇತಿ ಶ್ರುತೇಃ .
ನಾಪಿ ಮಾಯಯಾ ತಸ್ಯ ಸದ್ವಿತೀಯತ್ವಂ, ತಸ್ಯಾ ಅಪಿ ಕಲ್ಪಿತತ್ವಾತ್ .ನಾಪಿ
ತಸ್ಯ ಕಾರಣತ್ವೇನ ವಿಕಾರಿತ್ವಂ,ಜಗತ್ಕಾರಣತ್ವಸ್ಯಾನಾದ್ಯನಿರ್ವಚನೀಯ
ಮಾಯಾಘಟಿತತಯಾಕಲ್ಪಿತತ್ವೇನೋಪಲಕ್ಷಣಸ್ಯ ತತ್ರವಿಕಾರಾನಾಪಾದಕತ್ವಾತ್ .

ತತಶ್ಚ ತತ್ರ ಕಸ್ಯಾಪಿ ದೋಷಸ್ಯಾಭಾವಾದ್ ಬ್ರಹ್ಮೈವ ಪ್ರತ್ಯಗಭಿನ್ನಂ
ಸಕಲಜಗದುತ್ಪತ್ತಿಸ್ಥಿತಿಲಯಹೇತುರಿತಿ ಭಾವಃ ತಸ್ಮೈ ನಮಃ .. 2..
ನನ್ವಸದೇವ ಜಗತಃ ಕಾರಣಂ
1.ಪಿಂಡಾದಿನಾಶಾದೇವ ಘಟಾದ್ಯುತ್ಪತ್ತಿದರ್ಶನಾತ್,

2.ಜಾಗರಾದ್ಯ ಕಾಲೀನಕಾರ್ಯಸ್ಯ ಚಾಸತ್ಪೂರ್ವಕತ್ವದರ್ಶನಾತ್, ತದ್ದೃಷ್ಟಾಂತೇನ
ಜಗತೋಽಪಿ ತಥಾತ್ವಾನುಮಾನಾತ್ ;

3. “ಅಸದ್ವಾ ಇದಮಗ್ರ ಆಸೀತ್” ಇತಿ
ಶ್ರುತೇಶ್ಚೇತ್ಯಸದ್ವಾದಮಾಶಂಕ್ಯಾಹ –ಯಸ್ಯೈವೇತಿ .

ಯಸ್ಯೈವಂ ಸ್ಫುರಣಂ ಸದಾತ್ಮಕಮಸತ್ಕಲ್ಪಾರ್ಥಗಂ ಭಾಸತೇ
ಸಾಕ್ಷಾತ್ತತ್ತ್ವಮಸೀತಿ ವೇದವಚಸಾಯೋ ಬೋಧಯತ್ಯಾಶ್ರಿತಾನ್ .

ಯತ್ಸಾಕ್ಷಾತ್ಕರಣಾದ್ಭವೇನ್ನಪುನರಾವೃತ್ತಿರ್ಭವಾಂಭೋನಿಧೌ
ತಸ್ಮೈ ಶ್ರೀಗುರುಮೂರ್ತಯೇ ನಮ ಇದಂ ಶ್ರೀದಕ್ಷಿಣಾಮೂರ್ತಯೇ ..3..

ಯಸ್ಯ -ಪ್ರತ್ಯಗಭಿನ್ನಸ್ಯ ಪರಮೇಶ್ವರಸ್ಯ ಸ್ವರೂಪಭೂತಂ,ಸದಾತ್ಮಕಂ -

ಸದ್ರೂಪಂ,ಸ್ಫುರಣಮೇವ -ಚೈತನ್ಯಮೇವ,ಅಸತ್ಕಲ್ಪಾರ್ಥಗಂ -ಅಸತ್ಕಲ್ಪಾಃ
ಅಸತ್ತುಲ್ಯಾಃ ಸ್ವತಸ್ಸತ್ತಾ ರಹಿತಾಃ ಅನಿರ್ವಚನೀಯಯೇ,ಅರ್ಥಾಃ -ವಿಯದಾದ್ಯಾಃ
ತಾನ್
ಗಚ್ಛತೀತ್ಯಸದ್ಕಲ್ಪಾರ್ಥಗಂ ಅನಿರ್ವಚನೀಯವಿಯದಾದಿಪದಾರ್ಥಾನಿಷ್ಟಮಿತಿ
ಯಾವತ್ .ಭಾಸತೇ -ಪ್ರಕಾಶತೇ ..

ಅಯಂ ಭಾವಃ ಜಗತೋಽಸತ್ಕಾರಣತ್ವೇ, “ಘಟಃ ಅಸನ್ ಪಟಃ ಅಸನ್” ಇತ್ಯಸತ
ಏವ ಸರ್ವತ್ರಾನುವೃತ್ತಿಃ ಸ್ಯಾತ್,ನ ತು ಸತಃ . ಕಿಂಚ ತಸ್ಯಾಸತಃ
ಅಸ್ವಪ್ರಕಾಶತ್ವೇನ ತತ್ರ ವರ್ತಮಾನಜಗತಃ ಆಂಧ್ಯಮಪಿ ಸ್ಯಾತ್ .ಜಗಚ್ಚ
ಸದನುವಿದ್ಧಂ,ಪ್ರಕಾಶತೇ ಚ . ತಥಾ ಚ ಸ್ವತಸ್ಸತ್ತ್ವಪ್ರಕಾಶರಹಿತಂ
ಜಗತ್ ತದಧಿಷ್ಠಾನಭೂತಾತ್ಮಸತ್ತಾಪ್ರಕಾಶಾಭ್ಯಾಮೇವ
ಸತ್ತಾಪ್ರಕಾಶವದ್ಭವತೀತಿ ತತ್ರಾಧ್ಯಸ್ತತ್ವೇನ ತತ್ಕಾರಣಕಮೇವ ಜಗತ್ .

ನಾಪಿ ಪಿಂಡಾದಿನಾಶಸ್ಯ ಘಟಾದಿಕಾರಣತ್ವಂ, ಅನುಗತಮೃದಾದೇರೇವ
ಕಾರಣತ್ವಾತ್ .

ಜಾಗರಾದ್ಯಕಾಲೀನಸ್ಯ ಕಾರ್ಯಸ್ಯ ಚಾಸದ್ಪೂರ್ವಕತ್ವಂ ನಾಸ್ಮತ್ಸಮ್ಮತಂ .

ಸುಷುಪ್ತಿಕಾಲೀನಸದ್ರೂಪಾತ್ಮನಃ ಕಾರಣತ್ವಾಂಗೀಕಾರಾತ್,ಸುಷುಪ್ತೌ ಆತ್ಮಸತ್ತ್ವಸ್ಯ
ಚ ಸಾಧಯಿಷ್ಯಮಾಣತ್ವಾತ್ ..

“ಅಸದ್ವಾ ಇದಮಗ್ರ ಆಸೀತ್” ಇತಿ ಶ್ರುತಿಶ್ಚಾನಭಿವ್ಯಕ್ತಸದ್ಕಾರಣಪರಾ,
“ಕಥಮಸತಸ್ಸಜ್ಜಾಯೇತ” ಇತಿ ಶ್ರುತ್ಯೈವಾಸದ್ವಾದಸ್ಯ ಪ್ರತಿಷೇಧಾತ್ ಇತಿ .ಅಥವಾ
-

ನನು ಘಟಸ್ಸನ್ ಪಟಸ್ಸನ್ ಇತ್ಯೇವಂ ಸತ್ತ್ವೇನ ಪ್ರತೀಯಮಾನಸ್ಯ ಜಗತಃ
ಕಥಮಸತ್ಕಲ್ಪತ್ವಮಧ್ಯಸ್ತತ್ವೇನೋಚ್ಯತೇ ?ಇತ್ಯಾಶಂಕ್ಯಾಹ -ಯಸ್ಯೈವೇತ್ಯಾದಿನಾ .

ಸತ್ಪ್ರಕಾಶರೂಪಾಧಿಷ್ಠಾನಾತ್ಮಸತ್ತೈವಾರೋಪಿತ ಜಗನ್ನಿಷ್ಠತಯಾ ಪ್ರತೀಯತೇ,
ನ ತು ತಸ್ಯ ಸ್ವತಸ್ಸತ್ತ್ವಂ . “ಅಥಾತ ಆದೇಶೋ ನೇತಿ ನೇತಿ” “ನೇಹ ನಾನಾಽಸ್ತಿ
ಕಿಂಚನ” ಇತ್ಯಾದಿಶ್ರುತ್ಯಾ ಪ್ರಪಂಚಸ್ಯ ಪ್ರತಿಷೇಧಾತ್,ಭ್ರಾಂತ್ಯಾಪಿ
ತತ್ಪ್ರತೀತ್ಯುಪಪತ್ತೇಶ್ಚ, ತಸ್ಯಾಸದ್ವಿಲಕ್ಷಣತ್ವಾಂಗೀಕಾರಾನ್ನ ಶಶವಿಷಾಣ
ಸಮತ್ವಂ . ತತೋಽಪರೋಕ್ಷಪ್ರತೀತಿರಪ್ಯುಪಪದ್ಯತೇ ಇತಿ ತಾತ್ಪರ್ಯಾರ್ಥಃ .
ಅಕ್ಷರಾರ್ಥಸ್ತು ಪೂರ್ವವತ್ .

ಯೇಯಮಸತ್ಯೇ ಪ್ರಪಂಚೇ ಸತ್ಯತ್ವಬುದ್ಧಿಃ,ಅನಾತ್ಮನಿ ದೇಹಾದೌ ಚಾತ್ಮತ್ವಬುದ್ಧಿಃ,
ಇಯಮೇವ ಸಕಲಸಂಸಾರನಿದಾನಂ . ತಸ್ಯಾಶ್ಚ ನಿವೃತ್ತಿಃ
ಗುರೂಪದಿಷ್ಟತತ್ತ್ವಮಸ್ಯಾದಿಮಹಾವಾಕ್ಯಜನ್ಯಾಪರೋಕ್ಷಜ್ಞಾನೇನ
ಮೂಲಾಜ್ಞಾನನಿವೃತ್ತ್ಯೈವೇತ್ಯಭಿಪ್ರಾಯೇಣಾಹ - ಸಾಕ್ಷಾದಿತ್ಯಾದಿನಾ . ಯಃ -

ಗುರುರೂಪಃ
ಪರಮೇಶ್ವರಃ,ಆಶ್ರಿತಾನ್ -ವಿಧಿವದುಪಸನ್ನಾನ್, ತತ್ತ್ವಮಸೀತಿ ವೇದವಚಸಾ -

ಯಜ್ಜಗತ್ಕಾರಣಂ ಸದದ್ವಿತೀಯಂ ಬ್ರಹ್ಮ, ತತ್ತ್ವಮಸಿ,ನ ತತೋ ಭಿನ್ನೋಽಸೀತಿ,
ವೇದವಚಸಾ - ವೇದವಾಕ್ಯೇನ, ಸಾಕ್ಷಾತ್ -ಅಪರೋಕ್ಷತ್ವೇನ, ತತ್ತ್ವಂ,ಬೋಧಯತಿ
-

ಜ್ಞಾಪಯತೀತ್ಯರ್ಥಃ .
ನನು ಕಥಂ ಕಿಂಚಿಜ್ಜ್ಞತ್ವಸರ್ವಜ್ಞತ್ವಾದಿವಿರುದ್ಧಧರ್ಮಕಯೋಃ ಜೀವೇಶ್ವರಯೋಃ
ಅಭೇದಮಯೋಗ್ಯಂ ವೇದೋ ಬೋಧಯತಿ ? ಇತಿ ಚೇದುಚ್ಯತೇ – “ಸೋಯಂ
ದೇವದತ್ತ”
ಇತ್ಯಾದಿವಾಕ್ಯಂ ತದೇತದ್ದೇಶಾದಿವಿರುದ್ಧಾಂಶಂ ತ್ಯಕ್ತ್ವಾ ಅವಿರುದ್ಧಾಂಶಂ
ಪಿಂಡಮಾತ್ರಮಾದಾಯ ಭಾಗತ್ಯಾಗಲಕ್ಷಣಯಾಯಥಾಽಭೇದಂ ಬೋಧಯತಿ,

ತಥಾ ತತ್ತ್ವಮಸ್ಯಾದಿಮಹಾವಾಕ್ಯಮಪಿಜೀವೇಶ್ವರಯೋರ್ಮಾಯಾಂತಃಕರಣೋಪಾಧಿ
ತನ್ನಿಮಿತ್ತಸರ್ವಜ್ಞತ್ವಕಿಂಚಿಜ್ಜ್ಞತ್ವಾದಿವಿರುದ್ಧಾಂಶಂ ತ್ಯಕ್ತ್ವಾ
ಉಭಯತ್ರಾನುಗತಾವಿರುದ್ಧಚಿನ್ಮಾತ್ರಾದಾನೇನಾಭೇದಂ ಬೋಧಯತಿ .

ಅತ್ರ ಮಹಾವಾಕ್ಯಾರ್ಥವಿಷಯೇಯಾಯಾ ಅನುಪಪತ್ತಯಃ ಪರೈರುದ್ಭಾವಿತಾಃ
ತಾಸ್ಸರ್ವಾಸ್ಸರ್ವೈರಾಚಾರ್ಯೈಸ್ಸರ್ವತ್ರ ಪರಾಕ್ರಮ್ಯ ನಿರಸ್ತಾ ಇತಿ ನಾಸ್ಮಾಭಿರತ್ರ
ಯತ್ಯತೇ,ಸಂಗ್ರಹವ್ಯಾಖ್ಯಾನೇ ಪ್ರವೃತ್ತತ್ವಾತ್ ..

ನನ್ವೇವಂ ವಾಕ್ಯಜನ್ಯಜ್ಞಾನಾನ್ನಿವೃತ್ತೋಽಪಿ ಸಂಸಾರಃ
ಸುಷುಪ್ತಿಪ್ರಲಯಯೋರಿವ ಪುನರಪಿ ಕದಾಚಿದುದ್ಭವೇತ್,

ಇತ್ಯಾಶಂಕ್ಯಾಹಯತ್ಸಾಕ್ಷಾದಿತ್ಯಾದಿನಾ,ಯತ್ಸಾಕ್ಷಾತ್ಕರಣಾತ್ -

ಯಸ್ಯ -ಸ್ವಪ್ರಕಾಶನಿಷ್ಪ್ರಪಂಚಸಚ್ಚಿದಾನಂದಸ್ವರೂಪಸ್ಯ,ಬ್ರಹ್ಮಣಃ,
ಸಾಕ್ಷಾತ್ಕರಣಾತ್ -ಅಪರೋಕ್ಷತಯಾಸೋಽಹಮಸ್ಮೀತಿಜ್ಞಾನಾತ್,ಭವಾಂಭೋನಿಧೌ
-

ಸಂಸಾರಸಮುದ್ರೇ, ಪುನಃ - ಭೂಯಃ, ಆವೃತ್ತಿಃ - ಆವರ್ತನಮಾಗಮನಂ, ನ
ಭವೇತ್ -

ನ ಸ್ಯಾತ್, “ತರತಿ ಶೋಕಮಾತ್ಮವಿತ್” “ಬ್ರಹ್ಮ ವೇದ ಬ್ರಹ್ಮೈವ ಭವತಿ”
“ನ ಸ ಪುನರಾವರ್ತತೇ” ಇತ್ಯಾದಿಶ್ರುತಿಶತೇಭ್ಯಃ .
ಸುಷುಪ್ತಿಪ್ರಲಯಯೋರ್ಮೂಲಾಜ್ಞಾನಸ್ಯ ವಿದ್ಯಮಾನತ್ವಾತ್ಪುನರುತ್ಥಾನಂ .ತಸ್ಯ
ಮಹಾವಾಕ್ಯಜನ್ಯಜ್ಞಾನೇನಾತ್ರ ನಷ್ಟತ್ವಾನ್ನ ಮುಕ್ತಸ್ಯ ಪುನರುತ್ಥಾನಮಿತಿ ಭಾವಃ
.. ತಸ್ಮೈ ನಮ ಇತಿ .. 3..

ನ ಚ ಜಗತಃ ಕಥಮಾತ್ಮಸತ್ತಾಭಾನಾಭ್ಯಾಂ ತದ್ವತ್ವಂ ?

ಆತ್ಮವತ್ ಸ್ವತ ಏವ ಸತ್ತಾಪ್ರಕಾಶೌ ಜಗತೋ ಭವೇತಾಮಿತ್ಯಾಶಂಕ್ಯಂ .

ಆತ್ಮವಜ್ಜಗತಃ ಸ್ವತಸ್ಸತ್ತ್ವೇ ತದ್ವದೇವೋತ್ಪತ್ತಿವಿನಾಶಾನುಪಪತ್ತೇಃ,
ತದ್ವದೇವ ಕರಣಾದ್ಯನಪೇಕ್ಷಯಾ ಸರ್ವದಾ ಭಾನಪ್ರಸಂಗಾಚ್ಚ,ನ
ಸ್ವತಸ್ಸತ್ತಾಪ್ರಕಾಶೌ ಭವತೋ ಜಗತಃ; ಕಿಂತು ಆತ್ಮಸತ್ತಾಪ್ರಕಾಶಾಭ್ಯಾಮೇವ
ಜಗತೋಽಪಿ ಸತ್ತಾಪ್ರಕಾಶೌ .

ನನ್ವೇವಂ ತರ್ಹಿ ಸರ್ವಸ್ಯ ಜಗತಃ ಆತ್ಮನ್ಯಧ್ಯಸ್ತತ್ವೇ ಭವನ್ಮತೇ ಕಥಂ
ಕರಣಾದ್ಯಪೇಕ್ಷಾ ?ಪ್ರಕಾಶರೂಪಾತ್ಮಸಂಬಂಧಾದೇವ ಸರ್ವಂ ಸರ್ವದಾ ಕಿಮಿತಿ ನ
ಭಾವಾತ್ ?ಸರ್ವಗತಚೈತನ್ಯಸ್ಯಾಪ್ಯವಿರೋಧೇನಾಜ್ಞಾನಾವೃತತ್ವೇ ವಾ ಕಥಂ
ಕದಾಚಿತ್ಕಂ ಜಗತೋ ಭಾನಂ ?ಅಜ್ಞಾನಸ್ಯ ಚೈತನ್ಯಾತಿರಿಕ್ತನಿವರ್ತಕಾಭಾವಾತ್,

ತಸ್ಯ ಚಾವಿರೋಧಿತ್ವಾತ್ ಇತ್ಯಾಶಂಕ್ಯಾಹ –ನಾನಾಛಿದ್ರೇತಿ .

ನಾನಾಚ್ಛಿದ್ರಘಟೋದರಸ್ಥಿತಮಹಾದೀಪಪ್ರಭಾಭಾಸ್ವರಂ
ಜ್ಞಾನಂಯಸ್ಯ ತು ಚಕ್ಷುರಾದಿಕರಣದ್ವಾರಾ ಬಹಿಃ ಸ್ಪಂದತೇ .

ಜಾನಾಮೀತಿ ತಮೇವ ಭಾಂತಮನುಭಾಂತ್ಯೇತತ್ಸಮಸ್ತಂ ಜಗತ್
ತಸ್ಮೈ ಶ್ರೀಗುರುಮೂರ್ತಯೇ ನಮ ಇದಂ ಶ್ರೀದಕ್ಷಿಣಾಮೂರ್ತಯೇ ..4..

ನಾನಾಚ್ಛಿದ್ರಘಟೋದರಸ್ಥಿತಮಹಾದೀಪಪ್ರಭಾಭಾಸ್ವರಂ –ನಾನಾಚ್ಛಿದ್ರಸ್ಯ-
ಅನೇಕರಂಧ್ರ ಯುಕ್ತಸ್ಯ,ಘಟಸ್ಯ - ಕುಂಭಸ್ಯ,ಉದರೇ -ಅಂತಃ,
ಸ್ಥಿತಃ -ವರ್ತಮಾನಃಯೋ,ಮಹಾದೀಪಃ - ತಸ್ಯ,ಪ್ರಭೇವ ಭಾಸ್ವರ-

ಭಾಸನಶೀಲಂ,ದೀಪವತ್ತಮೋವಿರೋಧಿಲಕ್ಷಣ ಪ್ರಕಾಶಸ್ವಭಾವಂ,
ಯಸ್ಯ -ಪರಮೇಶ್ವರಸ್ಯ,ಘಟವದನೇಕಚ್ಛಿದ್ರಯುಕ್ತೇ ದೇಹೇ ಅಂತಃಕರಣೇ
ಪ್ರತಿಬಿಂಬಿತಸ್ಯ,ಸಾಕ್ಷಿತ್ವೇನಾವಸ್ಥಿತಸ್ಯ ಸ್ವರೂಪಭೂತಂ,ಜ್ಞಾನಂ -

ಚೈತನ್ಯಂ,ಚಕ್ಷುರಾದಿಕರಣದ್ವಾರಾ -ಚಕ್ಷುಃಶ್ರೋತ್ರಾದೀನಿಯಾನಿ, ಕರಣಾನಿ
ವಿಷಯೋಪಲಬ್ಧಿಸಾಧನಾನಿ, ತದ್ದ್ವಾರಾ - ತಚ್ಛಿದ್ರೇಣ,ಬಹಿಃ -ವಿಷಯದೇಶೇ,
ಸ್ಪಂದತೇ - ಗಚ್ಛತಿ .

ಇಂದ್ರಿಯಾಣಾಂ ವಿಷಯಸಂಪ್ರಯೋಗೇ ತದ್ದ್ವಾರಾ ಚೈತನ್ಯೋಪಾಧ್ಯಂತಃಕರಣೇ
ಗಚ್ಛತಿ
ಸತಿ ತತ್ಪ್ರತಿಬಿಂಬಿತಂ ಚೈತನ್ಯಮಪಿ ಗಚ್ಛತಿ, ಗತ್ವಾ ತಂ ವಿಷಯಂ
ಭಾಸಯತೀತ್ಯರ್ಥಃ ..
ಅಯಮಭಿಪ್ರಾಯಃ -ಚೈತನ್ಯಂ ತು ಸ್ವತೋಽಜ್ಞಾನಾವಿರೋಧ್ಯಪಿ ಅಂತಃಕರಣೇ
ಪ್ರತಿಬಿಂಬಿತಂ ಸತ್ತದ್ವಿರೋಧಿ ..ಅತ ಏವಾಂತಃಕರಣಧರ್ಮಾಃ ರಾಗಾದಯಃ
ಸ್ವಸತ್ತಾಯಾಂ ಸರ್ವದಾ ಭಾಸಂತೇ,ಘಟಪಟಾದಿವಿಷಯಶ್ಚ ಬಿಂಬಚೈತನ್ಯೇ
ಬ್ರಹ್ಮಣ್ಯೇವಾಧ್ಯಸ್ತಸ್ತಿಷ್ಠತಿ .ಅಂತಃಕರಣೇನ ಚಕ್ಷುರಾದಿದ್ವಾರಾ
ವಿಷಯದೇಶಂ ಗಚ್ಛತಾ ಘಟಾದ್ಯಧಿಷ್ಠಾನಬಿಂಬಚೈತನ್ಯಮುಪಾಧೀಯತೇ .

ತಥಾಚೈಕೋಪಾಧಿ ಸಂಬಂಧಾದಂತಃಕರಣೇ ಪ್ರತಿಬಿಂಬ್ಯಾವಸ್ಥಿತೇನ
ಸಾಕ್ಷಿಚೈತನ್ಯೇನ ಘಟಾದ್ಯಧಿಷ್ಠಾನಚೈತನ್ಯಮೇಕೀಭವತಿ,
ತತಸ್ಸಾಕ್ಷಿಚೈತನ್ಯೇನ ತದಜ್ಞಾನೇ ನಿವೃತ್ತೇ ಘಟಾದಿವಿಷಯೋ ಭಾಸತೇ,ನ
ಸರ್ವದಾ ..ಅತಃ ಅಜ್ಞಾನಾವರಣಭಂಗಾರ್ಥೇ ಚಕ್ಷುರಾದ್ಯಪೇಕ್ಷೇತಿ ನ ಕೋಽಪಿ
ದೋಷಃ ..
ಕೇಚಿತ್ತು –ಅಚಿದ್ರೂಪಾತ್ಮನಿಷ್ಠಜ್ಞಾನೇನ ಘಟಾದಿವಿಷಯೋ ಭಾಸತೇ
ಇತಿ ವದಂತಿ . ತನ್ನ ;ಆತ್ಮನಿಷ್ಠಜ್ಞಾನಸ್ಯ ಜಡಸ್ಯ ಸ್ವಪ್ರಕಾಶಸ್ಯ
ವಾಘಟಾದಿವಿಷಯೇಣಸಂಯೋಗಾದಿಸಂಬಂಧಾಭಾವಾತ್,ಸ್ವರೂಪಸಂಬಂಧಸ್ಯ
ಚಾತಿಪ್ರಸಕ್ತತ್ವಾತ್ .

ಕೇಚಿತ್ ವಿಷಯನಿಷ್ಠಸ್ಫುರಣೇನ ಘಟಾದಿಭಾನಮಿತಿ ವದಂತಿ .. ತದಪಿ
ನ,ವಿಷಯನಿಷ್ಠಸ್ಯಾತ್ಮನಾ ಸಹ ಸಂಬಂಧಾಭಾವೇನ ’ಅಹಂ ಜಾನಾಮೀತಿ ’

ಸಂಬಂಧಪ್ರತ್ಯಯಾನುಪಪತ್ತೇಃ .

ತಸ್ಮಾದಸ್ಮದುಕ್ತಪ್ರಕಾರೇಣ ಸ್ವಪ್ರಕಾಶಸಾಕ್ಷಿಚೈತನ್ಯಸಂಬಂಧಾದೇವ ಘಟಾದಿ
ವಿಷಯಭಾನಮಿತಿ . ತದೇತದಾಹ –ಜಾನಾಮೀತಿ -ಘಟಾದಿಕಮಹಂಜಾನಾಮೀತಿ
ಘಟಾದಿವಿಷಯಸಂಬದ್ಧತಯಾ,ಭಾಂತಂ -ಪ್ರಕಾಶಮಾನಂ, ತಮೇವ -

ಸಾಕ್ಷಿತ್ವೇನಾವಸ್ಥಿತಂ ಪರಮೇಶ್ವರಮೇವ,ಅನು -ಪಶ್ಚಾತ್,ಏತತ್
ವಿವಿಧಶಬ್ದಪ್ರತ್ಯಯಗಮ್ಯಂ,ಸಮಸ್ತಂ -ಸರ್ವಂ,ಜಗತ್ ಭಾತಿ -

ಪ್ರಕಾಶತೇ .ಅನುಭಾನಮಪಿ ನ ತಸ್ಯ ಸ್ವತಃ, ಕಿಂತು ’ಅಗ್ನಿಂ ದಹಂತಮನು
ಅಯೋ ದಹತಿ’ಇತಿವದಧ್ಯಾಸಾದೇವೇತ್ಯರ್ಥಃ . ತಥಾ ಚ ಶ್ರುತಿಃ - ’ ತಮೇವ
ಭಾಂತಮನುಭಾತಿ ಸರ್ವಂ ತಸ್ಯ ಭಾಸಾ ಸರ್ವಮಿದಂ ವಿಭಾತಿ’ಇತಿ .. ತಸ್ಮೈ
ನಮಃ .. 4..
ಅತ್ರ ಕೇಚಿತ್ –ಸರ್ವಮೇತದಭಿತ್ತಿಚಿತ್ರಂ,ದೇಹವ್ಯತಿರಿಕ್ತಾತ್ಮನ ಏವಾಭಾವಾತ್,

ದೇಹಸ್ಯೈವ “ಗಚ್ಛಾಮಿ, ತಿಷ್ಠಾಮಿ,ಸ್ಥೂಲೋಽಹಂ ಕೃಶೋಽಹಂ”
ಇತ್ಯಾತ್ಮತ್ವಾನುಭವಾದೀತಿ –ವದಂತಿ ..

ಅನ್ಯೇ ಕೇಚಿತ್ ತಾನ್ ಹಸ್ತೇನ ನಿವಾರಯಂತ ಆಹುಃ –ಜೀವಾತ್ಮನಿರ್ಗಮೇ
ಶರೀರಮರಣಸ್ಯ ದರ್ಶನಾತ್ ವಚ್ಮಿ ಪಶ್ಯಾಮಿ ಶ್ರುಣೋಮೀತ್ಯಾದಿ
ಬುದ್ಧಿದರ್ಶನಾತ್ ಇಂದ್ರಿಯಾಣ್ಯೇವಾತ್ಮೇತಿ ..

ತತೋಪ್ಯನ್ಯೇ ಕೇಚಿದೀಷಚ್ಛುದ್ಧಬುದ್ಧಯಃ ಚಕ್ಷುರಾದೀಂದ್ರಿಯನಾಶೇಽಪಿ
ಪ್ರಾಣ ಸತ್ವೇ ಜೀವನದರ್ಶನಾತ್ ಅನ್ಯಥಾಽದರ್ಶನಾತ್ ಬುಭುಕ್ಷಿತೋಽಹಂ
ಪಿಪಾಸಿತೋಽಹಮಿತ್ಯಾದಿಪ್ರತೀತೇಶ್ಚ ಪ್ರಾಣ ಏವಾತ್ಮೇತಿ ಫಣಂತಿ ..

ಇತರೇತು ಪ್ರಾಣಸ್ಯ ಬಾಹ್ಯವಾಯುವಜ್ಜಡತ್ವೇನ ಭೋಕ್ತೃತ್ವಾದ್ಯಸಂಭವಾತ್ ಮನ
ಏವ ಚೇತನಂ ಭೋಕ್ತೃ ಆತ್ಮೇತಿ ಚ ವದಂತಿ ..

ಯೋಗಾಚಾರಸ್ತು “ಮಮಮನ” ಇತಿ ಭಿನ್ನತಯಾ
ಪ್ರತೀಯಮಾನಸ್ಯಾತ್ಮತ್ವಾ ಸಂಭವಾತ್ ಕ್ಷಣಿಕವಿಜ್ಞಾನಮಹಮಿತಿ
ಪ್ರತೀಯಮಾನ ಬುದ್ಧಿಶಬ್ದಾಪರಪರ್ಯಾಯಂ ಸಂಸಾರೀತಿ ಜಲ್ಪತಿ ..

ತಂ ಧಿಕ್ಕೃತ್ಯಾನ್ಯಃ ಕಶ್ಚಿತ್ ವಿದ್ಯುದಭ್ರನಿಮೇಷಾದಿವದ್ ಕ್ಷಣಿಕಸ್ಯ
ತಸ್ಯಾತ್ಮತ್ವಾನುಪಪತ್ತೇಃ ಸುಷುಪ್ತೌ ತಸ್ಯಾಪ್ಯಭಾವಾತ್ ಅನ್ಯಸ್ಯಾಪ್ಯನುಪಲಬ್ಧೇಃ
ಶೂನ್ಯಮೇವಾತ್ಮೇತ್ಯುದ್ಗಿರತಿ ..

ಏತೇ ಚ ಸ್ವಸ್ವಪಕ್ಷದಾರ್ಢ್ಯಾಯೇತಸ್ತತಶ್ಚ ಯಾಂ
ಕಾಂಚಿತ್ ಶ್ರುತಿಮಾದಾಯೋದಾಹರಂತಿ .ಅನ್ಯೇ ಚ ಕೇಚಿದನ್ಯಥಾ
ಆತ್ಮಸ್ವರೂಪಂ ಫಣಂತಿ .ಸರ್ವೇ ತೇ ದೈವೋಪಹ್ವಚಿತ್ತಾ ಭ್ರಾಂತಾಃ,
ಸಕಲಶ್ರುತಿಸ್ಮೃತೀತಿಹಾಸಪುರಾಣನ್ಯಾಯವಿದ್ವತ್ಪ್ರತ್ಯಕ್ಷವಿರುದ್ಧಾರ್ಥಪರಿಗ್ರಾಹಕಾಃ .
ನೈತೇಷಾಂ ಮಾರ್ಗ ಆತ್ಮನಃ ಶ್ರೇಯೋರ್ಥಿಭಿಃ ಸ್ವಪ್ನೇಪ್ಯನುಸರಣೀಯ
ಇತ್ಯಭಿಪ್ರೇತ್ಯಾಹ –ದೇಹಂ ಪ್ರಾಣಮಪೀತಿ ..

ದೇಹಂ ಪ್ರಾಣಮಪೀಂದ್ರಿಯಾಣ್ಯಪಿ ಚಲಾಂ ಬುದ್ಧಿಂ ಚ ಶೂನ್ಯಂ ವಿದುಃ
ಸ್ತ್ರೀಬಾಲಾಂಧಜಡೋಪಮಾಸ್ತ್ವಹಮಿತಿ ಭ್ರಾಂತಾ ಭೃಶಂ ವಾದಿನಃ .
ಮಾಯಾಶಕ್ತಿವಿಲಾಸಕಲ್ಪಿತಮಹಾವ್ಯಾಮೋಹಸಂಹಾರಿಣೇ
ತಸ್ಮೈ ಶ್ರೀಗುರುಮೂರ್ತಯೇ ನಮ ಇದಂ ಶ್ರೀದಕ್ಷಿಣಾಮೂರ್ತಯೇ .. 5..

ದೇಹಂ -ಸಶಿರಸ್ಕಂ ಪಿಂಡಂ,ಪ್ರಾಣಂ -ಪಂಚವೃತ್ತಿಕಂ ಮುಖನಾಸಿಕಾ
ಸಂಚಾರಿಣಂ,ಇಂದ್ರಿಯಾಣಿ ಚಕ್ಷುರಾದೀನಿ ತತ್ತದ್ಗೋಲಕವೃತ್ತೀನಿ ರೂಪಾದಿ
ಗ್ರಾಹಕಾಣಿ,ಚಲಾಂ - ಕ್ಷಣಿಕಾಂ ಸಂತತೋದಯಾಂ,ಬುದ್ಧಿಂ -ವಿಜ್ಞಾನಂ, ಶೂನ್ಯಂ-
ತುಚ್ಛಂ,ಚಕಾರಾತ್ತಾರ್ಕಿಕಾದ್ಯಭಿಮತಾತ್ಮಾನಂ,ವಾದಿನಃ -ಚಾರ್ವಾಕಾದಯಃ,
ಸ್ತ್ರೀಬಾಲಾಂಧಜಡೋಪಮಾಃ - ಸ್ತ್ರೀಬಾಲಾಂಧಜಡವತ್, ವಿವೇಕರಹಿತಾಃ, ಅತ
ಏವ,

ಭ್ರಾಂತಾಃ - ತತ್ತ್ವಮನ್ಯಥಾಪ್ರತಿಪದ್ಯಮಾನಾಃ, ಅಹಮಿತಿ ವಿದುಃ - ಆತ್ಮತ್ವೇನ
ಜಾನಂತಿ,
ಅನ್ಯಾನುಪದಿಶಂತಿ ಚೇತ್ಯರ್ಥಃ ..
ನನ್ವೇತೇ ವಾದಿನಃ ಪರೀಕ್ಷಕಾ ಅಪಿ ಕಿಮಿತ್ಯೇವಂ ನಾಸ್ತಿಕಾಃ ಸಂತೋಽನ್ಯಥಾನ್ಯಥಾ
ತತ್ತ್ವಂ ಪ್ರತಿಪದ್ಯಂತೇ?ಇತಿ ಚೇದೀಶ್ವರಾನುಗ್ರಹಾಭಾವಾತ್ .ಯೇ ತ್ವಾಸ್ತಿಕಾಃ
ಶ್ರುತಿಸ್ಮೃತ್ಯುಕ್ತಮಾರ್ಗೇಣ ಕರ್ಮಾನುಷ್ಠಾನೇನ ಭಗವಂತಂ ಪರಮೇಶ್ವರಂ
ಸೇವಂತೇ
ತೇಷಾಂ ಪರಮೇಶ್ವರಪ್ರಸಾದಾನ್ನೈತಾದೃಶೋ ವ್ಯಾಮೋಹ ಇತ್ಯಭಿಪ್ರೇತ್ಯಾಹ –

ಮಾಯೇತ್ಯಾದಿನಾ ..

ಮಾಯಾಶಕ್ತಿವಿಲಾಸಕಲ್ಪಿತಮಹಾಮೋಹಸಂಹಾರಿಣೇ -ಭಗವತಃ
ಪರಮೇಶ್ವರಸ್ಯಾನಾದ್ಯನಿರ್ವಚನೀಯಾಯಾ,ಮಾಯಾಶಕ್ತಿಃ -ಪರವ್ಯಾಮೋಹಿಕಾ,
ತಸ್ಯಾಃ, ವಿಲಾಸೇನೈಕದೇಶೇನ ಕಲ್ಪಿತೋ ಯೋ ಮಹಾವ್ಯಾಮೋಹಃ ಮಹಾನ್
ಅನಂತಃ
ಅಪರಿಮಾಣವ್ಯಾಮೋಹಃ,ದೇಹಾದ್ಯಾತ್ಮತ್ವಭ್ರಮಃ ತಂ ಸಂಹರ್ತುಂ ನಾಶಯಿತುಂ
ಶೀಲಮಸ್ಯೇತಿ ಸ ತಥೋಕ್ತಃ ತಸ್ಮೈ — ನಮಃ ..
ತಥಾ ಚೋಕ್ತಂ ಶ್ರೀಭಾಗವತೇ – ..

ಯೇಷಾಂ ಸ ಏವ ಭಗವಾನ್ ದಯಯೇದನಂತ-
ಸ್ಸರ್ವಾತ್ಮನಾ ಶ್ರಿತಪದೋ ಯದಿ ನಿರ್ವ್ಯಲೀಕಂ .

ತೇ ದುಸ್ತರಾಮತಿತರಂತಿ ಚ ದೇವಮಾಯಾಂ
ನೈಷಾಂ ಮಮಾಹಮಿತಿ ಧೀಃ ಶ್ವಸೃಗಾಲಭಕ್ಷ್ಯೇ ..

ನನು ಶೂನ್ಯವಾದಿನಾ ಸುಷುಪ್ತೌ ಕಸ್ಯಾಪ್ಯನುಪಲಂಭಾತ್ ಶೂನ್ಯಮೇವಾತ್ಮೇತಿ
ಯದುಕ್ತಂ,
ತಸ್ಯ ಕಿಂ ಸಮಾಧಾನಂ ? ಇತ್ಯಾಶಂಕ್ಯ ಸುಷುಪ್ತಾವಾತ್ಮಾಸ್ತಿತ್ವಂ ಸಾಧಯನ್
ಸಮಾಧತ್ತೇ – ರಾಹುಗ್ರಸ್ತೇತಿ ..

ರಾಹುಗ್ರಸ್ತದಿವಾಕರೇಂದುಸದೃಶೋ ಮಾಯಾಸಮಾಚ್ಛಾದನಾತ್
ಸನ್ಮಾತ್ರಃಕರಣೋಪಸಂಹರಣತೋಯೋಽಭೂತ್ಸುಷುಪ್ತಃ ಪುಮಾನ್ .

ಪ್ರಾಗಸ್ವಾಪ್ತಮಿತಿ ಪ್ರಬೋಧಸಮಯೇಯಃ ಪ್ರತ್ಯಭಿಜ್ಞಾಯತೇ
ತಸ್ಮೈ ಶ್ರೀಗುರುಮೂರ್ತಯೇ ನಮ ಇದಂ ಶ್ರೀದಕ್ಷಿಣಾಮೂರ್ತಯೇ .. 6..

ಯಃ ಪುಮಾನ್ -ಪ್ರತ್ಯಗ್ರೂಪಃ ಪರಮೇಶ್ವರಃ, ಕರಣೋಪಸಂಹರಣತಃ-
ವಿಶೇಷವಿಜ್ಞಾನಹೇತುಚಕ್ಷುರಾದಿಕರಣಾನಾಮುಪಸಂಹಾರಾತ್,

ಸನ್ಮಾತ್ರಃ -ಪೂರ್ಣಾನಂದಾದಿ ರೂಪೇಣ ಸ್ಫುಟಮಪ್ರಕಾಶಮಾನತಯಾ ಕೇವಲಂ
ಸನ್ಮಾತ್ರೇಣಾವಸ್ಥಿತಃ ಸನ್,ಸುಷುಪ್ತೋಭೂತ್ -ಸುಪ್ತಿಂ ಪ್ರಾಪ್ತೋಽಭೂತ್ .

ಕರಣಾಭಾವೇಽಪಿ ಪೂರ್ಣಾನಂದಭಾನವತೋ ಮುಕ್ತಾತ್ಮನಃ ಸಕಾಶಾತ್
ಸುಷುಪ್ತಾತ್ಮನೋ ವೈಷಮ್ಯಮಾಹ –ಮಾಯಾಸಮಾಚ್ಛಾದನಾದಿತಿ . ಮಾಯಯಾ
-

ಆತ್ಮಾವಿದ್ಯಯಾ,ಸಮಾಚ್ಛಾದನಾದಾವರಣಾತ್ ಸನ್ಮಾತ್ರ ಇತಿ ಸಂಬಂಧಃ
ಸ್ಫುಟಮಪ್ರಕಾಶಮಾನಸ್ಯ ಸ್ವರೂಪತಃ ಸತ್ವೇ ದೃಷ್ಟಾಂತಮಾಹ -

ರಾಹುಗ್ರಸ್ತೇತಿ . ರಾಹುಗ್ರಸ್ತದಿವಾಕರೇಂದುಸದೃಶಃ, ರಾಹುಣಾ -

ಸೈಂಹಿಕೇಯೇನ, ಗ್ರಸ್ತೌ - ಗೃಹೀತೌ,ಯೌ,ದಿವಾಕರೇಂದು -ಸೂರ್ಯಚಂದ್ರೌ .
ತತ್ಸದೃಶಃ - ತತ್ಸಮಾನಸ್ಸನ್,ಸುಷುಪ್ತೋಽಭೂದಿತಿ ಸಂಬಂಧಃ ..ಯಥಾ
ರಾಹುಣಾ ಗ್ರಸ್ತೋ ದಿವಾಕರಶ್ಚಂದ್ರೋ ವಾ ಸ್ಫುಟಂ ನ ಪ್ರಕಾಶತೇ ಇತ್ಯೇತಾವತಾ
ದಿವಾಕರಸ್ಯ,ಚಂದ್ರಮಸೋ ವಾ ನಾಸತ್ವಂ, ತದ್ವತ್ ಕರಣಾನಾಮುಪಸಂಹಾರಾತ್
ಮಾಯಯಾ ಆವೃತತ್ವಾಚ್ಚ ಸುಷುಪ್ತೌ ಸ್ಫುಟಮಾತ್ಮಾ ನ ಭಾಸತೇ ಇತ್ಯೇತಾವತಾ
ನಾತ್ಮನೋಽಸತ್ವಮಿತ್ಯರ್ಥಃ ..
ನನು ರಾಹುಗ್ರಸ್ತಸ್ಯ ಸೂರ್ಯಸ್ಯ ಚಂದ್ರಮಸೋ ವಾ ಸ್ಫುಟಪ್ರಕಾಶಾಭಾವೇಽಪಿ
ಚಕ್ಷುಷಾ ಅವಿಶೇಷತಃ ಸರ್ವೈರ್ಗ್ರಹಣಾದಸ್ತಿ ಸತ್ವಂ ..ನ
ತದ್ವತ್ ಆತ್ಮನಃ ಕೇನಚಿತ್ ಸತ್ವಮನುಭೂಯತ ಇತ್ಯಾಶಂಕ್ಯ
ಸುಷುಪ್ತಾವಾತ್ಮನೋಽಪ್ಯವಿಶೇಷತೋಭಾನಂಸಾಧಯತಿ -ಪ್ರಾಗಸ್ವಾಪ್ಸಮಿತ್ಯಾದಿನಾ
.

ಯಃ -ಸುಷುಪ್ತಿಕಾಲೀನಾತ್ಮಾ,ಪ್ರಬೋಧಸಮಯೇ -ಸುಷುಪ್ತಿತಉತ್ಥಾನಸಮಯೇ,
ಪ್ರತ್ಯಭಿಜ್ಞಾಯತೇ . ಕಥಂ? ಪ್ರಾಕ್ - ಯೋಽಹಮಸ್ವಾಪ್ಸಂ ಸ ಇದಾನೀಂ
ಜಾಗರ್ಮೀತಿ .

laghutattvasudhA.pdf 13



ಲಘುತತ್ತ್ವಸುಧಾ ಶ್ರೀದಕ್ಷಿಣಾಮೂರ್ತಿಸ್ತೋತ್ರವ್ಯಾಖ್ಯಾ

ನ ಚ ತದಾನನುಭೂತಸ್ಯ ಪ್ರತ್ಯಭಿಜ್ಞಾನಂ ಸಂಭವತಿ,ಅನ್ಯತ್ರಾನನುಭೂತೇ
ಪ್ರತ್ಯಭಿಜ್ಞಾನಾದರ್ಶನಾತ್ .ನ ಚ ತದಾಕರಣೇನಾತ್ಮಾನುಭವಃ,
ಇಂದ್ರಿಯಾದಿಕರಣಾನಾಂ ಸುಷುಪ್ತಾವಭಾವಾತ್ . ಅತಃ ಸ್ವಪ್ರಕಾಶಸ್ಯಾತ್ಮನಃ
ಸತ್ವಾನ್ನ
ತದಾ ಶೂನ್ಯತ್ವಂ,ನಾಪಿ ತಸ್ಯ ಕ್ಷಣಿಕತ್ವಂ,ನಾಪಿ ಜಡತ್ವಂ,ಉಕ್ತಯುಕ್ತೇರೇವ .

“ಸುಷುಪ್ತಿಕಾಲೇ ಸಕಲೇ ವಿಲೀನೇ ತಮೋಭಿಭೂತಃ ಸುಖರೂಪಮೇತಿ .

ಪುನಶ್ಚ ಜನ್ಮಾಂತರಕರ್ಮಯೋಗಾತ್ಸ ಏವ ಜೀವಃ ಸ್ವಪಿತಿ ಪ್ರಬುದ್ಧಃ ..”
“ಸತಾ ಸೋಮ್ಯ ತದಾ ಸಂಪನ್ನೋ ಭವತಿ” ಇತ್ಯಾದಿಶ್ರುತಿಶ್ಚಾತ್ಮನಃ
ಸಚ್ಚಿದಾನಂದರೂಪತ್ವೇನ ಸುಷುಪ್ತಾವವಸ್ಥಾನಂ ದರ್ಶಯತಿ .ಆತ್ಮನಃ
ಸುಖರೂಪತ್ವಂ ಚೋತ್ಥಿತೇನ ತೇನಾನುಸಂಧೀಯತೇ ’ಸುಖಮಹಮಸ್ವಾಪ್ಸಮಿ’ತಿ .

ಅತೋ
ನ ಕೋಽಪಿ ದೋಷ ಇತಿ ಭಾವಃ .. 6..
ಇದಾನೀಂ ಮುಂಜಾದಿಷೀಕಾಮಿವ ದೇಹಾದಿಭ್ಯೋ ವಿವಿಚ್ಯ ಸಚ್ಚಿದಾನಂದರೂಪಂ
ಪ್ರತ್ಯಗಾತ್ಮಾನಂ ಪ್ರದರ್ಶ್ಯ ತಸ್ಯ ಪರಮೇಶ್ವರಾಭೇದಂ
ಶ್ರುತಿಗುರ್ವೀಶ್ವರಪ್ರಸಾದಲಭ್ಯಂ ಪ್ರದರ್ಶಯನ್ನಾಹ ಬಾಲ್ಯಾದಿಷ್ವಪೀತಿ .

ಬಾಲ್ಯಾದಿಷ್ವಪಿ ಜಾಗ್ರದಾದಿಷು ತಥಾ ಸರ್ವಾಸ್ವವಸ್ಥಾಸ್ವಪಿ
ವ್ಯಾವೃತ್ತಾಸ್ವನುವರ್ತಮಾನಮಹಮಿತ್ಯಂತಃ ಸ್ಫುರಂತಂ ಸದಾ .

ಸ್ವಾತ್ಮಾನಂ ಪ್ರಕಟೀಕರೋತಿ ಭಜತಾಂಯೋಮುದ್ರಯಾ ಭದ್ರಯಾ
ತಸ್ಮೈ ಶ್ರೀಗುರುಮೂರ್ತಯೇ ನಮ ಇದಂ ಶ್ರೀದಕ್ಷಿಣಾಮೂರ್ತಯೇ .. 7..

’ಬಾಲ್ಯಾದಿಷು’ -ಬಾಲ್ಯಂ ಶೈಶವಂ, ತದಾದಿಷು
ಶೈಶವಕೌಮಾರಯೌವನಮಧ್ಯವಯಃಸ್ಥಾವಿರರೂಪಾಸು,ಜಾಗ್ರದಾದಿಷು -

ಜಾಗ್ರತ್ಸ್ವಪ್ನಸುಷುಪ್ತಿಮೂರ್ಛಾಜನ್ಮಜರಾಮರಣರೂಪಾಸು, ’ತಥಾ’ -ಅನ್ಯಾಸ್ವಪಿ
ಅವಾಂತರಾಸು ದರ್ಶನಶ್ರವಣಾದಿ ರೂಪಾಸು ಕರ್ತೃತ್ವಭೋಕ್ತೃತ್ವರೂಪಾಸು ಚ
ಸರ್ವಾಸ್ವವಸ್ಥಾಸು ದಶಾಸು,ವ್ಯಾವೃತ್ತಾಸು -ಪರಸ್ಪರಂ ವ್ಯಾವರ್ತಮಾನಾಸು,
ಅನುವರ್ತಮಾನಂ -ಅನುಗತತಯಾ ಸರ್ವಾಸ್ವವಸ್ಥಾಸು ವರ್ತಮಾನಂ .

ಅಯಂ ಭಾವಃ -ಯೋಹ್ಯಸತ್ಯಜಡಾನಾನಂದರೂಪಾಸು ಸರ್ವಾಸ್ವವಸ್ಥಾಸು
ವ್ಯಾವರ್ತಮಾನಾಸು “ಯೋಽಹಂ ಸುಪ್ತೌ ಸ್ವಪ್ನಮದ್ರಾಕ್ಷಂ ಸೋಽಹಮಿದಾನೀಂ
ಜಾಗರ್ಮಿ”
ಇತಿ ಅವಸ್ಥಾತ್ರಯೇಯೋಹಂ ಬಾಲೋ ಯುವಾಚಾಭೂವಂ ಸೋಹಮಿದಾನೀಂ
ವೃದ್ಧೋಽಸ್ಮಿ” ಇತಿ ಬಾಲ್ಯಾದಿಷ್ವಪಿ ಚ,ಸತ್ವೇನಾನುವರ್ತಮಾನೋನುಭೂಯತೇ,
ತಥಾ ದ್ರಷ್ಟೄತ್ವೇನಾಭಿಮತೇಷು ಚಕ್ಷುರಾದಿಷು ವ್ಯಾವರ್ತಮಾನೇಷು
ಸ್ವಯಂ ತತ್ಸಕಲಸಾಕ್ಷಿತ್ವೇನ ಯಶ್ಚಿದ್ರೂಪಸ್ಸದಾನುವರ್ತಮಾನೋನುಭೂಯತೇ,

ತಥಾ ಪ್ರಿಯತ್ವೇನಾಮಿತವಿತ್ತಪುತ್ರಪಿಂಡಾದಿಷು ವ್ಯಾವರ್ತಮಾನೇಷು ಚ
ಯಃ ಸ್ವಯಂ ಸದಾ ಪ್ರೀತಿವಿಷಯಃ ಸರ್ವಶೇಷಿತ್ವೇನ ನಿರತಿಶಯ
ಪ್ರೀತಿವಿಷಯತಯಾ ಆನಂದರೂಪತ್ವೇನಾನುವರ್ತಮಾನೋನುಭೂಯತೇ
ತದ್ವದೇವಾಹಂಬುದ್ಧಿವಿಷಯತಯಾತ್ಮತ್ವೇನಾಭಿಮತೇಷು ದೇಹಾದಿಭೋಕ್ತ್ರಂತೇಷು
ಚ ವ್ಯಾವರ್ತಮಾನೇಷು ಯಃ ಸ್ವಯಮಹಂಬುದ್ಧಿಮವ್ಯಭಿಚರನ್ ಸದಾ
ಆತ್ಮತ್ವೇನಾನುವರ್ತಮಾನೋನುಭೂಯತೇ,ತತಸ್ಸದ್ರೂಪತ್ವಂ,ಚಿದ್ರೂಪತ್ವಮಾನಂದರೂಪತಯಾ
ಪ್ರಿಯತ್ವಂ,ಅಹಂಬುದ್ಧಿವಿಷಯತಯಾ ಪ್ರತ್ಯಕ್ತ್ವಂ ಚಯಃ ಕದಾಪಿ ನ ವ್ಯಭಿಚರತಿ,
ಸ ಏವ ತ್ವಂಪದಾರ್ಥಲಕ್ಷ್ಯ ಆತ್ಮೇತಿ .

ತಥಾ ಚ ತಾಪನೀಯಶ್ರುತಿಃ – “ತಂ ವಾ ಏತಮಾತ್ಮಾನಂ ಜಾಗ್ರತ್ಯಸ್ವಪ್ನಮಸುಷುಪ್ತಂ,
ಸ್ವಪ್ನೇಽಜಾಗ್ರತಮಸುಷುಪ್ತಂ,ಸುಷುಪ್ತೇಽಜಾಗ್ರತಮಸ್ವಪ್ನಂ,
ತುರೀಯೇಽಜಾಗ್ರತಮಸ್ವಪ್ನಮಸುಷುಪ್ತಮವ್ಯಭಿಚಾರಿಣಂ,
ನಿತ್ಯಾನಂದಸದೈಕರಸಂ ಹ್ಯೇವ,ಚಕ್ಷುಷೋ ದ್ರಷ್ಟಾ, ಶ್ರೋತ್ರಸ್ಯ ದ್ರಷ್ಟಾ,ವಾಚೋ
ದ್ರಷ್ಟಾ,ಮನಸೋ ದ್ರಷ್ಟಾ,ಬುದ್ಧೇರ್ದ್ರಷ್ಟಾ,ಪ್ರಾಣಸ್ಯ ದ್ರಷ್ಟಾ, ತಮಸೋ ದ್ರಷ್ಟಾ,
ಸರ್ವಸ್ಯ ದ್ರಷ್ಟಾ” ಇತಿ .

ಏತದೇವಾಹ -ಅಹಮಿತ್ಯಂತಃ ಸ್ಫುರಂತಂ ಸದೇತಿ .ಅಂತಃ - ಶರೀರಾದಿಷು
ಮಧ್ಯೇ,ಅಹಮಿತಿ -ಅಹಂ ಬುದ್ಧಿವಿಷಯತ್ವೇನ,ಸದಾ -ಸರ್ವೇಷ್ವಪಿ ಕಾಲೇಷು,
ಸ್ಫುರಂತಂ -ಭಾಸಮಾನಂ,ಉಪಲಕ್ಷಣಮೇತತ್,ಸತ್ವೇನ ಪ್ರಿಯತ್ವೇನ ಚ ಸದಾ
ಸ್ಫುರಂತಮಿತ್ಯಪಿ ದ್ರಷ್ಟವ್ಯಂ ..ಏವಂ ಭೂತಂ ಪ್ರತ್ಯಗಾತ್ಮಾನಂ ಯಃ -
ಪರಮೇಶ್ವರಃ,ಸ್ವಾತ್ಮಾನಮೇವ ಸ್ವಂ – “ಸತ್ಯಂ ಜ್ಞಾನಮನಂತಂ ಬ್ರಹ್ಮ”
“ವಿಜ್ಞಾನಮಾನಂದಂ ಬ್ರಹ್ಮ” ಇತ್ಯಾದಿಷು ಶ್ರುತಿಷು ಸಚ್ಚಿದಾನಂದಾತ್ಮಕತ್ವೇನ
ತ್ರಿವಿಧಪರಿಚ್ಛೇದಶೂನ್ಯತಯಾ ಚ ಪ್ರಸಿದ್ಧಃ ಪರಮೇಶ್ವರ ಏವಾತ್ಮಾ -
ಸ್ವರೂಪಂಯಸ್ಯ ಪ್ರತ್ಯಗಾತ್ಮನಃ,ನ ತು ಕರ್ತ್ರಾದಿರೂಪೇಣಪ್ರತೀಯಮಾನಃ ಆತ್ಮಾ,
ಸಃ ಸ್ವಾತ್ಮಾ, ತಂ ಸ್ವಾತ್ಮಾನಂ ಬ್ರಹ್ಮಾಭಿನ್ನಮಿತಿ ಯಾವತ್, ಭದ್ರಯಾ -

ಶೋಭನಯಾ,
ಮುದ್ರಯಾ -ಕರಕಲಿತಜ್ಞಾನಮುದ್ರಯಾ,ಭಜತಾಂ -ಸ್ವಭಕ್ತಾನಾಂ,ಪ್ರಕಟೀಕರೋತಿ-

ತೇಷಾಂ ಪ್ರತ್ಯಗಾತ್ಮಾನಂ ಬ್ರಹ್ಮಸ್ವರೂಪತ್ವೇನಾಪ್ರಕಟಂ ಪ್ರಕಟಂ ಕರೋತಿ,
ಸ್ಫೋರಯತಿ .. ತಸ್ಮೈ .....ನಮಃ ..
ಬಾಲ್ಯಾದಿಷು, ತಥಾ ಜಾಗ್ರದಾದಿಷ್ವಪಿ,ಸರ್ವಾಸ್ವವಸ್ಥಾಸು
ವ್ಯಾವೃತ್ತಾಸ್ವನುವರ್ತಮಾನಂ ಸದಾ ಅಂತರಹಮಿತಿ ಸ್ಫುರಂತಂ,ಭಜತಾಂ,
(ಪ್ರತ್ಯಗಾತ್ಮಾನಂ ) ಯೋ ಭದ್ರಯಾ, ಮುದ್ರಯಾ, ಸ್ವಾತ್ಮಾನಂ ಪ್ರಕಟೀಕರೋತಿ,
ತಸ್ಮೈ

... ...ನಮಃ ಇತ್ಯನ್ವಯಃ .. 7..
ನನು ಬ್ರಹ್ಮವ್ಯತಿರಿಕ್ತಂ ಚೇತ್ ಕಿಮಪಿ ನ ವಸ್ತ್ವಸ್ತಿ ತರ್ಹಿ ಕಥಂ
ಪರಮಾರ್ಥೋಪದೇಶಾದಿವ್ಯವಹಾರಃ ?ನ ಹಿ ಜಾತು ಕಶ್ಚಿತ್ತತ್ರ ಬದ್ಧೋಽಸ್ತಿ,ಯೇನ
ಬಂಧನಿವೃತ್ತಯೇ ವಿದ್ಯೋಪದೇಶಃ ಸ್ಯಾತ್, ಬಂಧಹೇತೋಃ ಕಸ್ಯಾಪ್ಯಭಾವಾತ್ .

ನಾಪಿ
ವಿದ್ಯಾವತೋಮುಕ್ತಿಸ್ಸಂಭವತಿ,ತದ್ವೇತುಗುರುಶಾಸ್ತ್ರಾದೀನಾಮಭಾವಾದಿತ್ಯಾಶಂಕ್ಯ,
ಅನಾದ್ಯನಿರ್ವಚನೀಯಪರಮಾತ್ಮಾಧ್ಯಸ್ತಮಾಯಾವಶಾದೇವ ಸರ್ವೋ
ವ್ಯವಹಾರಃ
ಬ್ರಹ್ಮಸಾಕ್ಷಾತ್ಕಾರಪರ್ಯಂತಂ ಘಟತೇ ಇತ್ಯಭಿಪ್ರೇತ್ಯಾಹ –ವಿಶ್ವಂ
ಪಶ್ಯತೀತಿ ..

ವಿಶ್ವಂ ಪಶ್ಯತಿ ಕಾರ್ಯಕಾರಣತಯಾ ಸ್ವಸ್ವಾಮಿಸಂಬಂಧತಃ
ಶಿಷ್ಯಾಚಾರ್ಯತಯಾ ತಥೈವ ಪಿತೃಪುತ್ರಾದ್ಯಾತ್ಮನಾ ಭೇದತಃ .
ಸ್ವಪ್ನೇ ಜಾಗ್ರತಿ ವಾ ಯ ಏವ ಪುರುಷೋ ಮಾಯಾಪರಿಭ್ರಾಮಿತಃ
ತಸ್ಮೈ ಶ್ರೀಗುರುಮೂರ್ತಯೇ ನಮ ಇದಂ ಶ್ರೀದಕ್ಷಿಣಾಮೂರ್ತಯೇ .. 8..

ಪುರುಷಃ -ಪೂರ್ಣಃ,ಯಃ - ಶ್ರುತ್ಯಂತಪ್ರಸಿದ್ಧಃ ಪರಮೇಶ್ವರಃ,
ಮಾಯಾಪರಿಭ್ರಾಮಿತಃ -ಸ್ವೋಪಾಧಿಭೂತಮಾಯಯಾ,ಮಲಿನಸತ್ತ್ವಪ್ರಧಾನಯಾ,
ಕಾರ್ಯಕಾರಣಸಂಘಾತಾಕಾರೇಣಪರಿಣತಯಾಸ್ವೇನಪ್ರವಿಷ್ಟಯಾ,ಪರಿಭ್ರಾಮಿತಃ-

ಬಹುವಿಧಂ ಭ್ರಮಂ ಪ್ರಾಪಿತಃ,ಏಷಃ -ಸರ್ವಪ್ರಾಣ್ಯಪರೋಕ್ಷಜೀವಸ್ಸನ್
ಸಂಸಾರಿತ್ವೇನ ಭಾವಿತಃ,ವಿಶ್ವಂ -ಜಗತ್,ಭೇದತಃ -ಬಹುಭೇದಭಿನ್ನತಯಾ,
ಪಶ್ಯತಿ -ಅವಲೋಕಯತಿ .ಭೇದಮೇವದರ್ಶಯತಿ -ಕಾರ್ಯಕಾರಣತಯೇತ್ಯಾದಿನಾ
.

ಅಯಮರ್ಥಃ -ಯದ್ಯಪಿ ಪರಮಾರ್ಥತೋ ಬ್ರಹ್ಮವ್ಯತಿರಿಕ್ತಂ ಕಿಮಪಿ
ನಾಸ್ತ್ಯೇವ, “ನೇಹ ನಾನಾಸ್ತಿ ಕಿಂಚನ” ಇತ್ಯಾದಿಶ್ರುತ್ಯಾ ನಿಷೇಧಾತ್;

ತಥಾಪಿ ಅನಾದ್ಯನಿರ್ವಾಚ್ಯಾವಿದ್ಯಾವಶಾನ್ಮುಧೈವ ಭ್ರಾಂತೋ ಜೀವಃ ಪ್ರಪಂಚಂ
ಬಹುಭೇದಭಿನ್ನಂ ಪಶ್ಯತಿ ನಿದ್ರಾಪರವಶ ಇವಾನೇಕವಿಧಂ ಸ್ವಪ್ನಂ . ತಸ್ಯ
ಚ ವಸ್ತುತೋ ಬ್ರಹ್ಮೈವ ಸಂತಮಾತ್ಮಾನಂ ನಿಖಿಲಾನರ್ಥಸಂಕುಲತಯಾ
ಮಾಯಯಾ
ಭ್ರಾಮ್ಯತಃ ಸ್ವಭ್ರಾಂತಿಸಿದ್ಧಗುರುಶಾಸ್ತ್ರನ್ಯಾಯಾದಿಭ್ಯಃ ವಿದ್ಯೋತ್ಪತ್ತೌ ಅವಿದ್ಯಾ
ಸವಾಸನಾ ನಿವರ್ತತೇ,ನಿದ್ರಾಣಸ್ಯೇವ ಸ್ವಪ್ನವ್ಯಾಘ್ರದರ್ಶನಸಮುಪಜಾತಭಯೇನ
ಪ್ರಬುದ್ಧಸ್ಯ ಸ್ವಪ್ನಃ . ತತಸ್ಸಂಸಾರಾನ್ಮುಕ್ತಃ ಸ್ವಸ್ವರೂಪೇ ಸಚ್ಚಿದಾನಂದಾತ್ಮನಿ
ನಿರತಿಶಯಮಹತ್ವಸಂಪನ್ನ ಏವ ರಮಮಾಣೋಽವತಿಷ್ಠತೇ ..

ತದುಕ್ತಂ ಸರ್ವಜ್ಞಾತ್ಮಮುನಿಭಿಃ –
ತಸ್ಮಾತ್ ಬ್ರಹ್ಮಾವಿದ್ಯಯಾ ಜೀವಭಾವಂ
ಪ್ರಾಪ್ಯ ಸ್ಥಿತ್ವಾ ತಾವಕೇ ತು ಸ್ವರೂಪೇ .

ತ್ವಚ್ಚಿತ್ತೇನ ಸ್ಪಂದಿತಂ ವಿಶ್ವಜಾತಂ
ಆಕಾಶಾದಿಕ್ಷ್ಮಾವಸಾನಂ ಚ ಪಶ್ಯೇಃ ..
ಸ್ವೀಯಾವಿದ್ಯಾಕಲ್ಪಿತಾಚಾರ್ಯವೇದ -

ನ್ಯಾಯಾದಿಭ್ಯೋ ಜಾಯತೇ ತಸ್ಯ ವಿದ್ಯಾ .
ವಿದ್ಯಾಜನ್ಮಧ್ವಸ್ತಮೋಹಸ್ಯ ತಸ್ಯ
ಸ್ವೀಯೇ ರೂಪೇಽವಸ್ಥಿತಿಃ ಸ್ವಪ್ರಕಾಶೇ .. ಇತಿ .

ಸಂಕ್ಷೇಪಶಾರೀರಕಂ ಅ 162,163

ತತಃ ಸರ್ವಸ್ಯ ಪರಮಾರ್ಥತೋ ಬ್ರಹ್ಮಮಾತ್ರತ್ವೇಽಪಿ ಮಾಯಾವಶಾತ್ ಭ್ರಾಂತ್ಯಾ
ಸರ್ವಮುಪಪದ್ಯತ ಇತಿ ..

ಕಾರ್ಯಂ -ಜನ್ಯಂ, ಕಾರಣಂ -ಜನಕಂ,ಸ್ವಂ -ಗೃಹಕ್ಷೇತ್ರಧನಾದಿ,

ಸ್ವಾಮೀ - ತದ್ವಾನ್ ದೇವದತ್ತಾದಿಃ, ಶಿಷ್ಯಃ -ವಿದ್ಯಾಗ್ರಹಣಾರ್ಥಂ
ವಿಧಿವದ್ಗುರುಮುಪಸನ್ನಃ,ಆಚಾರ್ಯಃ -ವಿದ್ಯೋಪದೇಷ್ಟಾ,ಪಿತಾ -ನಿಷೇಕ್ತಾ,
ಪುತ್ರಃ - ತಚ್ಛುಕ್ರಸಂಭವಃ,ಇತ್ಯಾದಿರೂಪೇಣ,ವಿಶ್ವಂ ಯಃ ಪಶ್ಯತಿ .

ತಸ್ಮೈ - ನಮ ಇತಿ ಸಂಬಂಧಃ .. 8..

ಇದಾನೀಮುಕ್ತರೂಪಬ್ರಹ್ಮಾಪರೋಕ್ಷಜ್ಞಾನೇಮಂದಾಧಿಕಾರಿಣಾಮಷ್ಟಮೂರ್ತ್ಯುಪಾಸನಂ
ಕ್ರಮಮುಕ್ತಿದಾಯಕಂ,ಉತ್ತಮಾಧಿಕಾರಿಣಾಂ ಶ್ರೋತವ್ಯಾದಿಶ್ರುತಿಸಿದ್ಧವೇದಾಂತ
ತದ್ವಿಷಯಬ್ರಹ್ಮವಿಚಾರಸ್ಸಾಧನಮಿತ್ಯಭಿಪ್ರೇತ್ಯಾಹ -ಭೂರಂಭಾಂಸೀತಿ .. 8 ..

ಭೂರಂಭಾಂಸ್ಯನಲೋಽನಿಲೋಂಬರಮಹರ್ನಾಥೋ ಹಿಮಾಂಶುಃ ಪುಮಾನ್
ಇತ್ಯಾಭಾತಿ ಚರಾಚರಾತ್ಮಕಮಿದಂಯಸ್ಯೈವ ಮೂರ್ತ್ಯಷ್ಟಕಂ .

ನಾನ್ಯತ್ಕಿಂಚನ ವಿದ್ಯತೇ ವಿಮೃಶತಾಂ ಯಸ್ಮಾತ್ಪರಸ್ಮಾತ್ ವಿಭೋಃ
ತಸ್ಮೈ ಶ್ರೀಗುರುಮೂರ್ತಯೇ ನಮ ಇದಂ ಶ್ರೀದಕ್ಷಿಣಾಮೂರ್ತಯೇ .. 9..

ಭೂಃ -ಪೃಥಿವೀ,ಅಂಭಾಂಸಿ -ಜಲಾನಿ,ಅನಲಃ -ಅಗ್ನಿಃ,ಅನಿಲಃ -
ವಾಯುಃ,ಅಂಬರಂ -ಆಕಾಶಃ,ಅಹರ್ನಾಥಃ -ಸೂರ್ಯಃ,ಹಿಮಾಂಶುಃ -ಚಂದ್ರಃ,
ಪುಮಾನ್ -ಸಕಲಕರ್ಮವಿದ್ಯಾಧಿಕಾರೀ ಜೀವಃ, ಇತಿ -ಏವಂಪ್ರಕಾರೇಣ,

ಚರಾಚರಾತ್ಮಕಮಿದಂ -ಜಗತ್,ಯಸ್ಯೈವ -ಪರಮೇಶ್ವರಸ್ಯ ಸರ್ವಜ್ಞಸ್ಯ
ಸರ್ವಶಕ್ತೇಃ ಸಚ್ಚಿದಾನಂದಾದ್ವಯಸ್ಯ ಸದಾಶಿವಸ್ಯೈವ ಮೂರ್ತ್ಯಷ್ಟಕಂ,
ಮೂರ್ತೀನಾಂ ವಿಗ್ರಹಭೂತಾನಾಮಷ್ಟಕಂ,ಆಭಾತಿ -ಆಸಮಂತಾತ್ ಭಾತಿ .

ಅಯಮರ್ಥಃ —ಉಪಾಸಕಃ ಸ್ವದೇಹೇ ವರ್ತಮಾನಪಂಚಭೂತಾನಿ
ವ್ಯಷ್ಟಿಭೂತಾನಿ ಸಮಷ್ಟಿಭೂತೈಃ,ಪ್ರಾಣಾಪಾನೌ ಚ

ಸೂರ್ಯಶಶಾಂಕಾಭ್ಯಾಮೇಕೀಕೃತ್ಯ ಪಂಚಭೂತಾತ್ಮಕಶರೀರಾಭಿಮಾನಿನಂ
ಸ್ವಾತ್ಮಾನಮಷ್ಟಮೂರ್ತಿಪರಮೇಶ್ವರೇಣೈಕೀಕೃತ್ಯ,ಸಕಲವ್ಯಾಪೀಅಷ್ಟಮೂರ್ತ್ಯಾತ್ಮಕಃ
ಸದಾಶಿವೋಽಸ್ಮೀತಿ ಚಿಂತಯೇತ್ ..

ತತೋ ಭಾವನಾತಿಶಯೇನ ತತ್ಸಾಯುಜ್ಯಂ ಪ್ರಾಪ್ಯ
ಸರ್ವೈಶ್ವರ್ಯಸಂಪನ್ನೋಽನ್ತೇ ತತ್ಪ್ರಸಾದಸಾದಿತತತ್ತ್ವಜ್ಞಾನೇನ
ತತ್ತ್ವಸಾಕ್ಷಾತ್ಕಾರೇಣ ವಿಮುಚ್ಯತ ಇತಿ .ವಿಮೃಶತಾಂ - ತತ್ತ್ವಂ ವಿಧಿವದ್
ಗುರುತಃ ಶ್ರುತಿಭ್ಯೋ ಯುಕ್ತ್ಯಾ ಚಾನಿಶಂ ವಿಚಾರಯತಾಂ ಪುರುಷಾಣಾಂ,
ಪರಸ್ಮಾತ್ -

ಸರ್ವಕಾರಣಾತ್,ವಿಭೋಃ -ವಿವಿಧಪ್ರಪಂಚಾತ್ಮನಾ ಭವತೋ ವಿವರ್ತಮಾನಾತ್,

ಯಸ್ಮಾತ್ -ಸರ್ವಾಧಿಷ್ಠಾನಾತ್ ಸಚ್ಚಿದಾನಂದಾತ್ಮಕಾತ್ ಪರಮೇಶ್ವರಾದನ್ಯತ್-

ಪೃಥಕ್ ಕಿಂಚನ - ಕಿನ್ಞ್ಚಿದಪಿ,ನ ವಿದ್ಯತೇ -ನ ಭವತಿ,
ಸರ್ವಸ್ಯ ತಸ್ಮಿನ್ ಪರಮೇಶ್ವರೇಧ್ಯಸ್ತತ್ವೇನ ತನ್ಮಾತ್ರತ್ವಾತ್ ..

ತಥಾಚೋಕ್ತಂ ಮಹಿಮ್ನಸ್ತವೇ –

ತ್ವಮರ್ಕಸ್ತ್ವಂ ಸೋಮಸ್ತ್ವಮಸಿ ಪವನಸ್ತ್ವಂ ಹುತವಹ-

ಸ್ತ್ವಮಾಪಸ್ತ್ವಂ ವ್ಯೋಮ ತ್ವಮು ಧರಣಿರಾತ್ಮಾ ತ್ವಮಿತಿ ಚ .

ಪರಿಚ್ಛಿನ್ನಾಮೇವಂ ತ್ವಯಿ ಪರಿಣತಾಂ ಬಿಭ್ರತಿ ಗಿರಂ
ನ ವಿದ್ಮಸ್ತತ್ತತ್ವಂ ವಯಮಿಹ ತು ಯತ್ತ್ವಂ ನ ಭವಸಿ ..ಇತಿ ..

ಶ್ರುತಿಶ್ಚ –
“ವಿಶ್ವಂ ಭೂತಂ ಭುವನಂ ಚಿತ್ರಂ ಬಹುಧಾ ಜಾತಂ ಜಾಯಮಾನಂ ಚಾ ಯತ್ .

ಸರ್ವೋ ಹ್ಯೇಷ ರುದ್ರಸ್ತಸ್ಮೈ ರುದ್ರಾಯ ನಮೋಽಸ್ತು .. (ತೈತ್ತಿರೀಯ ಆರಣ್ಯಕ 10-

24-1)

ಯಸ್ಮಾತ್ಪರಂ ನಾಪರಮಸ್ತಿ ಕಿಂಚಿದ್ಯಸ್ಮಾನ್ನಾಣೀಯೋ ನ ಜ್ಯಾಯೋಸ್ತಿ ಕಶ್ಚಿತ್
ವೃಕ್ಷ ಇವ ಸ್ತಬ್ಧೋ ದಿವಿ ತಿಷ್ಠತ್ಯೇಕಸ್ತೇನೇದಂ ಪೂರ್ಣಂ ಪುರುಷೇಣ ಸರ್ವಂ
..ಇತ್ಯಾದ್ಯಾ ..
ಸ್ತಬ್ಧಃ -ನಿಶ್ಚಲಃ,ದಿವಿ -ಸ್ವಪ್ರಕಾಶೇ ಸ್ವರೂಪೇ ..

ತಥಾ ಚೋಕ್ತರೂಪಬ್ರಹ್ಮಾತ್ಮಜ್ಞಾನಾತ್ಉತ್ತಮಾಧಿಕಾರಿಣಾಮಿಹೈವ
ಸಚ್ಚಿದಾನಂದಾದ್ವಯಪರಶಿವರೂಪೇಣಾವಸ್ಥಾನಲಕ್ಷಣಾ ಮುಕ್ತಿರಾಸಾದ್ಯತೇ “ಅತ್ರ
ಬ್ರಹ್ಮ ಸಮಶ್ನುತೇ” ಇತ್ಯಾದಿಶ್ರುತೇರಿತಿ ಭಾವಃ .. ತಸ್ಮೈ ಜ್ಞಾನೋಪದೇಷ್ಟ್ರೇ
ಗುರುರೂಪಾಯ ದಕ್ಷಿಣಾಮೂರ್ತಯೇ ಪರಮೇಶ್ವರಾಯ ನಮೋಽಸ್ತ್ವಿತಿ .. 9 ..

ಇದಾನೀಮೇತತ್ಸ್ತೋತ್ರಪಾಠಾದೌ ಪ್ರವೃತ್ತಾನಾಂ ಪುರುಷಧೌರೇಯಾಣಾಂ ಅವಶ್ಯಂ
ಭಾವಿ

ಫಲಂ ಕೀರ್ತಯನ್ ಸ್ತೋತ್ರಮುಪಸಂಹರತಿ ಸರ್ವಾತ್ಮತ್ವಮಿತಿ .

ಸರ್ವಾತ್ಮತ್ವಮಿತಿ ಸ್ಫುಟೀಕೃತಮಿದಂಯಸ್ಮಾದಮುಷ್ಮಿಂಸ್ತವೇ
ತೇನಾಸ್ಯ ಶ್ರವಣಾತ್ತದರ್ಥಮನನಾತ್ ಧ್ಯಾನಾಚ್ಚ ಸಂಕೀರ್ತನಾತ್ .

ಸರ್ವಾತ್ಮತ್ವಮಹಾವಿಭೂತಿಸಹಿತಂ ಸ್ಯಾದೀಶ್ವರತ್ವಂ ಸ್ವತಃ
ಸಿದ್ಧ್ಯೇತ್ತತ್ಪುನರಷ್ಟಧಾ ಪರಿಣತಂ ಚೈಶ್ವರ್ಯಮವ್ಯಾಹತಂ .. 10..

ಇತಿ -ಉಕ್ತಪ್ರಕಾರೇನ,ಅಮುಷ್ಮಿಂಸ್ತವೇ -ಅಸ್ಮಿನ್ ಸ್ತೋತ್ರೇ,ಇದಂ-
ಶ್ರುತಿಷು “ಇದಂ ಸರ್ವಂಯದಯಮಾತ್ಮಾ” ಇತ್ಯಾದಿಷು ಶ್ರುಯಮಾಣಂ,
ಸರ್ವಾತ್ಮತ್ವಂ -ಪ್ರತ್ಯಗಾತ್ಮನಃ ಸ್ವರೂಪತ್ವಂ,ಸ್ಫುಟೀಕೃತಂ -

ಸ್ಫುಟಮಾವೇದಿತಂ,ಯಸ್ಮಾತ್ ತೇನಾಸ್ಯ -ಸ್ತೋತ್ರಸ್ಯ, ಶ್ರವಣಾತ್ -

ಗುರುತೋ ವಿಧಿವಚ್ಛ್ರವಣಾತ್, ತದರ್ಥಮನನಾತ್ - ಶ್ರುತಸ್ಯಾರ್ಥಸ್ಯ
ಯುಕ್ತಿಭಿರನುಚಿಂತನಾತ್,ಧ್ಯಾನಾತ್ - ಶ್ರವಣಮನನಾಭ್ಯಾಂ ನಿರ್ಣೀನಸ್ಯ
ತಥೈವಸೋಹಂಸರ್ವಾತ್ಮಾ ಪರಮೇಶ್ವರೋಽಸ್ಮೀತಿವಿಜಾತೀಯಪ್ರತ್ಯಯತಿರಸ್ಕಾರೇಣ
ಸಜಾತೀಯಪ್ರತ್ಯಯೈಕವಿಷಯೀಕರಣಾತ್,ಸಂಕೀರ್ತನಾತ್ -ಸಮ್ಯಕ್
ಪಾಠಾತ್,ಸಮ್ಯಕ್ಪರೇಭ್ಯಃ ಕಥನಾದ್ವಾ,ಸರ್ವಾತ್ಮತ್ವಮಹಾವಿಭೂತಿಸಹಿತಂ-
ಸರ್ವಾತ್ಮತ್ವಮೇವ ಮಹಾವಿಭೂತಿಃ,ಮಹತೀ ಸಿದ್ಧಿರಣಿಮಾದ್ಯಪೇಕ್ಷಯಾ, ತಸ್ಯ
ತ್ರಿವಿಧಪರಿಚ್ಛೇದಶೂನ್ಯತ್ವಾತ್, ತಯಾ ಸಹಿತಂಯುಕ್ತಂ,ಈಶ್ವರತ್ವಂ-
ಸತ್ಯಜ್ಞಾನಾನಂದಲಕ್ಷಣಪರಮೇಶ್ವರತ್ವಂ, ತತ್- ಶ್ರುತಿಪ್ರಸಿದ್ಧಂ,ಸ್ವತಃ -
ಏವ ನಿತ್ಯಂ ವಿದ್ಯಮಾನಂ,ಸ್ಯಾತ್ -ಭವೇತ್ ಅಧುನಾ ಜ್ಞಾಯತ ಇತ್ಯರ್ಥಃ .
ಪುನಃ -ಭೂಯಃ,ಅಷ್ಟಧಾ -ಷ್ಟಪ್ರಕಾರೇಣ,ಅರಿಣತಂ -ಮಾಯಾಪರಿಣಾಮರೂಪಂ,
ಅಶ್ವರ್ಯಂ -ಚ ಅಣಿಮಾದಿಕಂ,ಅವ್ಯಾಹತಂ - ಕ್ವಚಿದಪ್ಯಪ್ರತಿಹತಂ,ಸಿದ್ಧ್ಯೇತ್ -

“ಸ ಏಕಧಾ ಭವತಿ ತ್ರಿಧಾ ಭವತಿ, ಸ ಯದಿ ಪಿತೃಲೋಕಕಾಮೋ ಭವತಿ
ಸಂಕಲ್ಪಾದೇವಾಸ್ಯ
ಪಿತರಸ್ಸಮುತ್ತಿಷ್ಠಂತೇ”,ಇತ್ಯಾದಿ ಶ್ರುತ್ಯುಕ್ತಂ ಸರ್ವಂ ಭವೇದಿತ್ಯರ್ಥಃ .. 10..
ವಮೇಷಾ ಕೃತಾ ವ್ಯಾಖ್ಯಾ ದಕ್ಷಿಣಾಶಾಮುಖಸ್ತುತೇಃ .
ಯಥಾಮತಿ, ತಯಾ ತುಷ್ಟೋ ದಕ್ಷಿಣಾಮೂರ್ತಿರಸ್ತು ನಃ ..
ಇತಿ ಶ್ರೀಮತ್ಪರಮಹಂಸಪರಿವ್ರಾಜಕಾಚಾರ್ಯಕೈವಲ್ಯಾನಂದಯೋಗೀಂದ್ರ-
ಪಾದಕಮಲಭೃಂಗಾಯಮಾಣ -ಸ್ವಯಂಪ್ರಕಾಶಯತಿ ವಿರಚಿತ
ಶ್ರೀದಕ್ಷಿಣಾಮೂರ್ತಿಸ್ತೋತ್ರವ್ಯಾಖ್ಯಾ ಲಘುತತ್ತ್ವಸುಧಾಖ್ಯಾ ಸಮಾಪ್ತಾ ..
ಓಂ ತತ್ ಸತ್ ..ಹರಿಃ ಓಂ ..

